
ᑭᓱᑦ ᐃᓗᐊᓃᑉᐸᑦ

ᑐᓴᕋᔅᓴᑦ
ᐅᐱᕐᖔᖅ 2015ᕿᑭᖅᑕᓂ ᐃᓄᐃ ᑲᑐᔾᔨᖃᑎᒌᑦ

Qikiqtani Inuit Association

ᐸᐅᓗᓯ ᐊᕿᐊᕈᖅ ᐃᓅᓂᑯ ᐱᕈᕐᓴᓯᒪᓪᓗᓂᓗ 
ᐊᐅᓱᐃᑦᑐᕐᒥ, ᓄᓇᕗᒥ (ᐊᐅᓱᐃᑦᑐᖅ, “ᓄᓇᖓ 
ᐊᐅᔪᐃᑦᑐᖅ ᑕᐃᒫᒃ ᑐᑭᓕᒃ”) ᕿᑐᕐᖓᓕᒃ 
ᓇᓪᓕᒋᓪᓚᕆᑦᑕᖏᓐᓂᒃ ᒪᕐᕉᑯᓘᓐᓂᒃ:  ᕋᐃᔭᓐ 
ᐊᒻᒪᓗ ᔮᔅᒥᓐ. 2006ᒥᓂᑦ, ᐸᐅᓗᓯ ᑐᓂᓯᒪᐃᓐᓇᖅᑐᖅ 
ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. ᑎᓯᐱᕆ 8, 2014ᒥ, 
30ᓂᑦ ᐅᑭᐅᖃᖅᑐᓂ, ᐸᐅᓗᓯ ᓂᕈᐊᖅᑕᐅᔪᔪᖅ 
ᐊᖏᔪᖅᑳᖑᓂᕐᒧᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ 
(ᕿᑭᖅᑕᓂᒃᑯᓐᓂ). 2005ᒥ 2007ᒧᑦ, ᐸᐅᓗᓯ 
ᐃᓕᓐᓂᐊᓚᐅᕐᓯᒪᔪᖅ ᐊᐅᓚᑦᑎᔾᔪᓯᓕᕆᓂᕐᒥᒃ 
ᒐᕙᒪᓕᕆᓂᕐᒥᒃ ᐊᒻᒪᓗ ᓄᓇᖃᖅᑳᕐᓯᒪᔪᓂᑦ 
ᐃᓕᓐᓂᐊᓂᕐᒥᒃ ᓯᓚᑦᑐᓴᕐᕕᔾᔪᐊᕐᒥ ᐋᑐᕚᒥ. 
ᐱᔭᕇᕐᓯᓯᒪᒻᒥᔪᖅ ᐃᓕᓐᓂᐊᓚᐅᕐᓯᒪᔭᖓᓂᒃ 
ᑖᔅᓱᒥᖓ ᖃᐅᔨᒪᔭᐅᑦᑎᐊᖅᑐᒥᒃ ᓄᓇᕗᑦ 
ᓯᕗᓂᒃᓴᕗᑦ ᓯᓚᑦᑐᓴᕐᕕᒻᒥ, ᑕᐃᑲᓂ 
ᐱᔭᕇᕈᑎᑖᓚᐅᕐᓯᒪᔪᖅ 2004ᒥ. 2007ᒥ 2011ᒧᑦ, 
ᐸᐅᓗᓯ ᐃᖅᑲᓇᐃᔭᖃᑕᐅᓪᓚᕆᓚᐅᕐᓯᒪᔪᖅ ᓄᓇᕗᑦ 
ᑐᙵᕕᒃᑯᑦ ᑎᒥᖓᓐᓂ ᑕᐃᑲᓂ ᐃᓕᖅᑯᓯᓕᕆᓂᕐᒧᑦ 
ᐊᑐᐊᒐᓕᕆᔨᐅᓂᕐᒥᒃ ᐃᖅᑲᓇᐃᔮᖅᑖᓚᐅᕐᓯᒪᔪᖅ −
ᐃᓅᓯᓕᕆᓂᕐᒧᑦ ᐊᓪᓚᕕᒻᒥ ᐊᒻᒪᓗ ᖁᕝᕙᓯᓐᓂᕐᓴᒧᑦ 
ᐃᖅᑲᓇᐃᔮᖅᑖᖅᑎᑕᐅᓕᓚᐅᕐᓯᒪᒋᓪᓗᓂ 

ᐃᑲᔪᖅᑎᐅᓂᕐᒧᑦ ᑐᑭᒧᐊᑦᑎᑦᑎᔨᖓᓐᓄᑦ −ᐊᐅᓚᑦᑎᕕᒻᒥ 
ᐃᖅᑲᓇᐃᔮᖃᕐᓂᕐᒥ. ᐱᓕᕆᐊᕆᖃᑦᑕᕐᓯᒪᔭᖏᓐᓂ 
ᐱᔭᕇᕐᓯᒪᔭᖏᓐᓂ ᐃᓚᒋᔭᐅᒻᒥᔪᖅ, ᐸᐅᓗᓯ 
ᐱᖃᑕᐅᓚᐅᕐᓯᒪᒻᒪᑦ ᐅᓂᒃᑳᓕᐅᖃᑕᐅᓂᕐᒥᒃ 
ᐃᓄᐃᑦ ᓇᒻᒥᓂᕐᓱᕈᒪᓂᕆᕙᑦᑕᖏᓐᓂᒃ ᓄᓇᒥᒃ 
ᓄᓇᖁᑎᑖᕐᓂᕐᒥᒃ ᓇᓗᓇᐃᒃᑯᓯᕐᓱᐃᔾᔪᑎᔅᓴᓂᑦ, 
ᑖᓐᓇ ᐊᐅᓪᓚᕈᑎᒋᒋᐊᖃᓚᐅᕐᓯᒪᔭᖓ ᓇᒧᑐᐃᓐᓇᖅ 
ᐅᑭᐅᖅᑕᖅᑐᒥ ᑲᑎᖃᑎᖃᕆᐊᖅᑐᐸᑦᑐᓂ ᒐᕙᒪᒃᑯᓐᓂ 
ᒐᕙᒪᒃᑯᓂᐅᙱᑐᕐᓗ ᓯᕗᓕᖅᑎᐅᔪᓂᑦ, ᐃᓄᓐᓂᑦ 
ᐊᐃᕙᔨᐅᓚᐅᕐᓯᒪᔪᓂᑦ, ᐃᓄᑐᖃᕐᓂᑦ ᐃᓅᓱᑦᑐᓂᓪᓗ. 
ᐸᐅᓗᓯᐅᑉ ᐃᓱᒪᒋᔭᖓ ᕿᑭᖅᑕᓂᒃᑯᓐᓄᑦ ᐅᓇ: 
ᐃᓄᐃᑦ ᓄᓇᑖᖃᑕᐅᓯᒪᔪᑦ ᕿᑭᖅᑕᓂ ᓄᓇᓖᑦ 
ᖃᓪᓕᒋᐊᒃᑲᓐᓂᖁᓪᓗᒋᑦ ᕿᑭᖅᑕᓂᒃᑯᓐᓄᑦ 
ᕿᑭᖅᑕᓂᒃᑯᑦ ᓵᙵᔭᔅᓴᐅᓂᖏᑦ ᑐᑭᓯᓇᕆᐊᖃᕐᓂᓪᓗ 
ᓯᕕᑦᑐᕆᐊᒃᑲᓂᕐᓗᒋᑦ; ᐅᔾᔨᓇᕐᓯᑎᑦᑎᒋᐊᒃᑲᓂᕐᓗᑎᓪᓗ 
ᐃᑲᔫᑎᔅᓴᖏᓐᓂᒃ ᐊᑐᐃᓐᓇᐅᔪᓂᑦ ᐊᒻᒪᓗ ᑮᓇᐅᔭᓂᑦ 
ᐊᑐᐃᓐᓇᐅᔪᓂᑦ ᕿᑭᖅᑕᓂᒃᑯᑎᒍᑦ,  ᐊᒻᒪᓗ 
ᓴᖅᑭᔮᖅᑎᒋᐊᒃᑲᓂᕐᓗᒋᑦ ᕿᑭᖅᑕᓂᒃᑯᑦ ᕿᑭᖅᑕᓂ 
ᓄᓇᓕᓐᓂᑦ. ᐸᐅᓗᓯ ᐅᑉᐱᕈᓱᑦᑐᖅ ᐱᓕᕆᖃᑎᖃᕐᓂᖅ 
ᓄᓇᓕᓐᓂᑦ ᐃᑲᔫᑎᖃᙳᓱᒻᒪᑦ ᐋᖅᑭᐸᓪᓕᐊᑎᑦᑎᓂᕐᒥᒃ 
ᑎᓴᒪᓄᑦ ᐊᕐᕌᒍᓄᑦ ᐱᓇᓱᐊᒐᕆᓂᐊᖅᑕᖏᓐᓂᒃ. 

ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ 
ᑐᙵᓱᑦᑎᑦᑎᕗᑦ 
ᐊᖏᔪᖅᑳᖅᑖᖅᑲᐅᖓᓐᓂᒃ:   
ᐸᐅᓗᓯ ᐊᕿᐊᕈᖅ 

ᑐᓴᕋᔅᓴᑦ TUSARASSAT
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
ᑐᙵᓱᑦᑎᑦᑎᕗᑦ ᐊᖏᔪᖅᑳᖅᑖᖅᑲᐅᖓᓐᓂᒃ: 
ᐸᐅᓗᓯ ᐊᕿᐊᕈᖅ 
ᒪᑉᐱᒐᖅ 1

ᐃᓚᐃᖅᑐᓄᑦ ᐃᓚᓕᐊᕆᐊᓕᓐᓄᓪᓗ 
ᖁᓚᕆᔭᐅᔪᖃᖅᑎᓪᓗᒍ ᖃᖓᑦᑕᐅᑎᓄᑦ 
ᐃᑲᔫᑎ  
ᒪᑉᐱᒐᖅ 2

ᐃᖃᓗᓐᓂ ᑐᑭᓯᒋᐊᕐᕕᒃ  
ᓴᖅᑭᔮᑦᑎᐊᕐᓂᖓ ᐅᐱᒋᔭᐅᔪᒥᒃ 
ᖃᓄᐃᑦᑕᐃᓕᒪᓂᕐᓂ ᐊᒻᒪᓗ 
ᐃᓕᖅᑯᓯᓕᕆᓂᐅᑉᓗ ᒥᒃᓵᓄᑦ ᑐᑦᑕᕐᕕᖓ 
ᕿᑭᖅᑖᓗᒻᒥ  
ᒪᑉᐱᒐᖅ 3

ᐃᓅᓯᓕᕆᓂᕐᒧᑦ ᐊᑐᐊᒐᓕᕆᓂᕐᒧᓪᓗ 
ᐱᓕᕆᕕᒃ 6  
ᓄᓇᓕᓐᓂ ᐊᐅᓚᔾᔭᒋᐊᖅᑏᑦ ᐱᔭᒃᓴᓕᐊᖓ 
ᒪᑉᐱᒐᖅ 4

ᓄᓇᕗᑦ ᑲᒪᑦᓯᐊᖅᑐᑦ ᐃᑲᔪᖅᑕᐅᒍᒪᔪᓄᑦ 
ᐅᖄᓚᖃᑦᑕᕐᕕᒃ, ᓱᕈᓯᕐᓄᑦ ᐃᑲᔪᖅᑕᐅᒍᒪᔪᓄᑦ 
ᐅᖄᓚᖃᑦᑕᕐᕕᒃ, ᐃᒥᐊᓗᒻᒧᑦ 
ᐊᔪᓕᕈᑎᖃᕐᓯᒪᔪᓄᑦ 
ᒪᑉᐱᒐᖅ 4

ᐃᓚᒌᒃᑐᓄᑦ ᑮᓇᐅᔭᐃᑦ: ᐃᓱᓕᓐᓂᖏᑦ 
ᓯᕗᓪᓕᖅᐹᖑᔪᑦ ᑐᒃᓯᕋᐅᑎᑦ 
ᒪᑉᐱᒐᖅ 5

ᖁᔭᓕᓪᓗᓂ ᑎᑎᖅᑲᖓ ᕿᑭᖅᑕᓂᒃᑯᓐᓄᑦ 
ᐊᖏᔪᖅᑳᑉ ᐊᒻᒪᓗ ᐱᒋᐊᖅᑎᑦᑎᖃᑕᐅᓯᒪᔫᑉ 
ᐊᖅᓯᖅ ᐱᙳᐊᖅᑎᓂ 
ᒪᑉᐱᒐᖅ 5

ᐃᓅᓯᕐᒥ ᑭᐱᓯᑦᑕᐃᓕᓂᕐᒧᑦ ᐸᕐᓇᐅᑎ  
ᒪᑉᐱᒐᖅ 6

ᐊᔪᖅᓴᓗᐊᖅᑐᓂᒃ ᐃᑯᓪᓚᖅᑎᑦᑎᓂᖅ  
ᒪᑉᐱᒐᖅ 6

ᓯᕗᓪᓕᕐᐹᒥ ᐊᕐᕌᒍᑕᒫᑦ ᐊᑐᖅᑕᐅᖃᑦᑕᓂᐊᖅᑐᒥ 
ᑐᑭᓯᐅᒪᔾᔪᑎᔅᓴᓂᑦ ᑲᑎᒪᒍᑎᖃᖃᑦᑕᓂᕐᒥᒃ: 
ᐃᓄᐃᑦ ᓂᐱᖏᑦ ᑐᓵᔭᐅᒻᒪᑕ  
ᒪᑉᐱᒐᖅ 7

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᑦ 
ᓄᓘᔮᓕᕆᓂᕐᒧᑦ ᐅᓐᓂᕐᓗᒍᑎᖃᕐᓂᕐᒧᑦ 
ᐊᑐᐊᒐᖓᑦ  
ᒪᑉᐱᒐᖅ 7

ᐃᖅᑲᕐᓂᐊᕐᓂᕐᒥ ᖃᐅᔨᓴᕐᓂᖅ 
ᐊᒻᒪᓗ ᐊᕙᑎ ᖃᓄᐃᓐᓂᕆᔭᖓᓂᒃ 
ᖃᐅᔨᓴᖅᑕᐅᖅᑳᕆᐊᖃᕐᓂᖓ 
ᒪᑉᐱᒐᖅ 8

ᑭᒃᑰᒻᒪᑕ ᑲᑭᕙᒃ ᑲᑐᔾᔨᖃᑎᒌᖏᑦ? 
ᒪᑉᐱᒐᖅ 9

ᑭᓱᓕᕆᔨᐅᒻᒪᑕ ᕿᑭᖅᑖᓗᒃ ᑯᐊᐳᕇᓴᒃᑯᑦ?  
ᒪᑉᐱᒐᖅ 10

ᐸᐅᓗᓯᐅᑉ ᐳᓛᕐᓂᕆᓚᐅᖅᑕᖓᑦ ᐅᓇᑕᖅᑐᒃᓴᕋᓛᓂ ᐊᖏᖅᑎᑕᐅᓕᖅᑎᓪᓗᒍ ᐸᑎᒻᒥᑎᑕᐅᓂᒃᑯᑦ ᐃᒃᐱᐊᕐᔪᒻᒥ.

ᐄᐳᓗ 2014ᒥᓂᑦ, ᐊᐅᓚᑕᐅᖃᑦᑕᕐᓂᖓ 
ᐃᓚᐃᖅᑐᓄᑦ ᐃᓚᓕᐊᕆᐊᓕᓐᓄᓪᓗ 
ᖁᓚᕆᔭᐅᔪᖃᖅᑎᓪᓗᒍ ᖃᖓᑦᑕᐅᑎᓄᑦ ᐃᑲᔫᑎ, 
ᐃᑲᔫᑕᐅᔪᓐᓇᕐᓯᒪᓪᓗᓂ ᓄᓇᕗᑦ ᑐᙵᕕᒃᑯᑦ 
ᑎᒥᖓᓐᓂ (ᑐᙵᕕᒃᑯᑎᒍᑦ) ᐃᑲᔫᑎᖃᕐᓂᕐᒧᑦ 
ᐊᖏᖃᑎᒌᓯᒪᓪᓗᑎᒃ ᕿᑭᖅᑕᓂᒃᑯᑦ ᓅᑕᐅᔪᒻᒪᑦ 
ᐊᕕᑦᑐᕐᓯᒪᓂᐅᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. 
ᐃᑲᔫᑏᑦ ᑐᕌᖓᕙᒻᒪᑕ ᑮᓇᐅᔭᑎᒍᑦ 
ᐃᑲᔫᑎᖃᖃᑦᑕᓂᕐᒧᑦ ᐊᑎᓕᐅᖅᑕᐅᓯᒪᔪᓂᑦ 
ᓄᓇᑖᖃᑕᐅᓯᒪᔪᓂᑦ ᓄᓇᕗᒥ ᓄᓇᑖᕐᓂᕐᒧᑦ 
ᐊᖏᕈᑎᓄᑦ (ᓄᓇᑖᕈᑎᓄᑦ) ᕿᔅᓵᓇᖅᑑᑰᕐᐸᑦᑐᓂᑦ, 
ᐃᓚᐃᕐᐸᑦᑐᓂᑦ ᐊᒻᒪᓗ ᐅᖁᒪᐃᑦᑐᒃᑰᕐᐸᑦᑐᓂᑦ 
ᐃᓚᖏᓐᓂᒃ ᐱᔾᔪᑎᖃᖅᑐᑎᒃ ᐋᓐᓂᐊᔪᓂᑦ 
ᐋᖅᑭᑦᑕᐅᒍᓐᓇᐃᓪᓕᔪᓂᑦ ᐊᒻᒪᓗ 
ᖁᓚᕆᔭᐅᓕᕐᓯᒪᔪᓂᑦ, ᐅᕝᕙᓘᓐᓃᑦ 
ᐃᓅᒍᓐᓃᖅᑐᒥᓂᕐᓂᑦ.  

ᐊᐅᓚᑕᐅᓂᖓ ᓅᑕᐅᔪᒻᒪᓂᑦ ᐊᕕᑦᑐᕐᓯᒪᔪᓂᐅᔪᓂᑦ 
ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᕿᑭᖅᑕᓂᒃᑯᑦ 
ᐅᐱᒍᓱᑦᑐᑦ ᐃᑲᔪᕈᓐᓇᕐᓯᒪᒻᒪᑕ 200 
ᐅᖓᑖᓃᑦᑐᓂᑦ ᐊᒻᒪᓗ ᓂᕆᐅᑦᑐᑎᒃ ᓱᓕ 
ᐃᑲᔪᒃᑲᓐᓂᖃᑦᑕᕐᓂᐊᕆᐊᔅᓴᖅ ᐃᓄᓐᓂᑦ 
ᐱᔭᕆᐊᑐᔪᒃᑰᖃᑦᑕᑎᓪᓗᒋᑦ ᐊᒻᒪᓗ/
ᐅᕝᕙᓘᓐᓃᑦ ᐃᑉᐱᓇᖅᑐᒃᑰᖃᑦᑕᑎᓪᓗᒋᑦ. 
ᐋᖅᑭᑦᑕᐅᑲᓐᓂᕋᔭᕐᓂᖏᑦ ᑮᓇᐅᔭᐃᑦ 
ᑖᔅᓱᒧᖓ ᐃᑲᔫᑕᐅᕙᑦᑐᒧᑦ ᐊᑕᔪᖅ ᑐᙵᕕᒃᑯᑦ 
ᐃᓱᒪᕐᓲᑎᖃᕐᓂᖓᓐᓄᑦ ᒪᓕᒍᒫᕐᓂᐊᖅᑐᓂ 
ᕿᒥᕐᕈᔭᐅᓂᕆᖃᑦᑕᓂᐊᖅᑕᖏᓐᓄᑦ ᐊᕐᕌᒍᑕᒫᑦ 
ᑮᓇᐅᔭᓄᑦ ᐊᐅᓚᕕᒋᕙᑦᑕᖏᓐᓄᑦ. 

ᐊᐱᖅᑯᑕᐅᒐᔪᓐᓂᕐᐹᑦ 
ᐃᓚᐃᖅᑐᓄᑦ ᐃᓚᓕᐊᕆᐊᓕᓐᓄᓪᓗ 
ᖁᓚᕆᔭᐅᔪᖃᖅᑎᓪᓗᒍ ᖃᖓᑦᑕᐅᑎᓄᑦ 
ᐃᑲᔫᑎᐅᑉ ᒥᔅᓵᓄᑦ  

ᑭᒃᑯᑦ ᐱᖃᑕᐅᔪᓐᓇᖅᑲᑦ ᑖᔅᓱᒥᖓ ᐃᑲᔫᑎᒥᒃ? ᐊᑎᓕᐅᖅᑕᐅᓯᒪᔪᑦ ᓄᓇᑖᖃᑕᐅᓯᒪᔪᑦ 
ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ (ᓄᓇᑖᕈᑎᓂᑦ) ᕿᑭᖅᑕᓂ, ᐊᒻᒪᓗ ᐃᓚᓖᑦ ᐋᓐᓂᐊᔪᒥᒃ 
ᐋᖅᑭᑦᑕᐅᒍᓐᓇᐃᓕᔪᒥᒃ ᐊᒻᒪᓗ ᖁᓚᕆᔭᐅᓕᖅᑐᒥᒃ, ᐅᕝᕙᓘᓐᓃᑦ ᐃᓅᒍᓐᓃᖅᑐᒥᓂᕐᒥᒃ. 
ᐋᓐᓂᐊᔪᖅ ᐋᖅᑭᑦᑕᐅᒍᓐᓇᖏᑦᑐᒥᒃ ᐅᕝᕙᓘᓐᓃᑦ ᐃᓅᒍᓐᓃᕐᓯᒪᔪᖅ ᓇᒻᒥᓂᕆᔭᐅᓗᓂ 
ᐃᓚᓪᓚᑦᑖᕆᔭᐅᒋᐊᓕᒃ.

ᓇᓪᓕᐊᒃ ᐃᓚᒋᔭᖅ ᐱᖃᑕᐅᔪᓐᓇᕐᓂᕋᖅᑕᐅᒐᔭᖅᑲ? ᓂᖏᐅᖅ/ᐊᓈᓇᑦᑎᐊᖅ, ᐃᑦᑐᖅ/
ᐊᑖᑕᑦᑎᐊᖅ, ᐊᓈᓇ, ᐊᑖᑕ, ᐸᓂᒃ, ᐃᕐᓂᒃ, ᐊᑦᑕ/ᐊᔭ, ᐊᒃᑲ/ᐊᖓ, ᓇᔭ/ᓄᑲ, ᐊᓂᒃ/ᓄᑲ 
ᐊᒻᒪᓗ ᐃᕐᖑᑕᖅ.

ᑮᓇᐅᔭᓄᑦ ᐃᑲᔫᑕᐅᕙᑦᑐᖅ ᑭᓱᒧᑦ ᐊᑐᕈᓐᓇᖅᑲ? ᐊᑐᖅᑕᐅᒍᓐᓇᖅᑐᑦ 
ᖃᖓᑦᑕᐅᑎᓄᑦ ᒪᕐᕉᓐᓄᒃ (2) ᐃᓚᒌᓐᓄᒃ ᑕᑯᔭᖅᑐᕈᒪᔫᓐᓄᒃ ᐃᓚᒋᔭᐅᔪᒥᒃ ᐋᓐᓂᐊᔪᒥᒃ 
ᐋᖅᑭᑦᑕᐅᒍᓐᓇᐃᓪᓕᔪᒥᒃ, ᐅᕝᕙᓘᓐᓃᑦ ᐃᓗᕕᖅᑕᐅᔪᖃᕐᓂᐅᓴᑎᓪᓗᒍ ᐃᓚᖓᓐᓂᒃ 
ᓄᓇᓕᖓᑕ ᐊᓯᐊᓂᒃ ᓄᓇᓕᓐᓂᑦ ᓄᓇᕗᒥ.

ᑮᓇᐅᔭᓄᑦ ᐃᑲᔫᓯᐊᖅᑖᕈᑎᔅᓴᓄᑦ ᐱᓇᓱᐊᕈᓐᓇᖅᑯᖓ ᑕᒪᒃᑮᓐᓄᒃ, 
ᐅᓯᔭᐅᔾᔪᑎᔅᓴᖏᓐᓄᑦ ᑎᒥᖓᑕ ᐃᓅᒍᓐᓃᖅᑑᑉ ᐊᒻᒪᓗ ᖃᖓᑦᑕᐅᑎᓄᑦ ᐃᑲᔫᓯᐊᔅᓴᓂᑦ 
ᐃᓚᐃᕐᓂᕐᒧᑦ? ᐋᒡᒐ, ᐱᓇᓱᐊᕈᓐᓇᖅᑐᑎᑦ ᐊᑕᐅᓯᑐᐊᕐᒧᑦ ᑭᓯᐊᓂ ᐃᑲᔫᑕᐅᕙᑦᑐᒧᑦ. 

ᖃᓄᖅ ᐱᓇᓱᐊᕈᑦ ᑲᒪᒋᔭᐅᓲᖑᒻᒪᑦ? ᓇᓂᔪᓐᓇᖅᑕᐃᑦ ᐃᓚᐃᖅᑐᓄᑦ ᐊᒻᒪᓗ 
ᖁᓚᕆᔭᐅᔪᖃᖅᑎᓪᓗᒍ ᐃᓚᓕᐊᕆᐊᓕᓐᓄᑦ ᖃᖓᑦᑕᐅᑎᓄᑦ ᐃᑲᔫᓯᐊᔅᓴᓂᑦ ᐱᓇᓱᐊᕈᑦ 
ᑎᑎᕋᕐᕕᔅᓴᖅ ᕿᑭᖅᑕᓂᒃᑯᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓐᓂ ᐅᕙᓂ www.qia.ca 
ᐅᕝᕙᓘᓐᓃᑦ ᐊᐱᕆᓗᑎᑦ ᓄᓇᔅᓯᓐᓂ ᑐᖅᑲᑕᕐᕕᓯᓐᓂᒃ (ᑐᖅᑲᑕᕐᕕᒻᒥᑦ) ᖃᕋᓴᐅᔭᒃᑯᑦ 
ᑎᑎᕋᕐᕕᒋᓗᒍ ᐅᖄᓚᕕᒋᓗᒍᓘᓐᓃᑦ. ᐅᖄᓚᒍᓐᓇᕐᒥᔪᑎᑦ ᕿᑭᖅᑕᓂᒃᑯᓐᓄᑦ ᐅᕗᖓ 
1.800.667.2742 ᐅᕝᕙᓘᓐᓃᑦ ᑎᑎᕋᕐᓗᑎᑦ ᖃᕋᓴᐅᔭᒃᑯᑦ ᐅᕗᖓ info@qia.ca. 
ᓇᒃᓯᐅᔾᔨᖃᑕᐅᓗᒍ ᓇᓗᓇᐃᒃᑯᑕᐅᔪᒥᒃ ᐃᓅᔪᓐᓃᖅᑐᖃᕐᓂᕐᒧᑦ ᐅᕝᕙᓘᓐᓃᑦ ᓗᑖᒥᒃ 
ᑎᑎᖅᑲᖅᑖᕐᓗᑎᑦ ᓇᓗᓇᐃᖅᓯᔪᒥᒃ ᑖᓐᓇ ᐃᓚᒋᔭᐃᑦ ᐋᓐᓂᐊᖃᓕᕐᓂᖓᓄᑦ.ᐱᓇᓱᐊᕈᑏᑦ 
ᐱᔭᕇᕈᕕᐅᒃ, ᑐᓂᒋᐊᖅᑐᕈᓐᓇᖅᑕᐃᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐅᕝᕙᓘᓐᓃᑦ 
ᐊᔾᔨᓕᐅᕐᓗᒍ ᑐᔫᑎᒋᓗᒍᓗ ᐃᕐᖐᓈᖅᑕᐅᑎᒃᑯᑦ ᑐᖅᑲᑕᕐᕕᓯᓐᓄᑦ ᐅᕝᕙᓘᓐᓃᑦ ᓱᒃᑲᔪᒃᑯᑦ 
ᑐᔫᑎᒋᓗᒍ ᕿᑭᖅᑕᓂᒃᑯᓐᓄᑦ ᐅᕗᖓ 1.867.979.3228. ᖃᐅᔨᓴᑦᑎᐊᕋᔭᖅᑯᑎᑦ 
ᓇᔅᓯᐅᑎᑦᑎᐊᕋᓗᐊᕐᒪᖔᖅ. ᐸᐃᑉᐹᒥᑦ ᐱᓚᐅᙱᒃᑯᕕᑦ ᓇᔅᓯᐅᑎᑦᑎᐊᕐᓂᕋᐃᔪᒥᒃ 
48 ᐃᑲᕐᕋᐃᑦ ᑐᖔᓂ, ᑐᔫᑎᒋᒃᑲᓐᓂᕋᔭᖅᑲᑦ ᐱᓇᓱᐊᕈᑏᑦ ᐸᐃᑉᐹᖅᑖᕋᓱᓐᓂᓐᓂ 
ᓇᔅᓯᐅᑎᑦᑎᐊᕐᓂᕋᐃᔪᒥᒃ ᓇᓗᓇᐃᒃᑯᑕᕐᒥᒃ. ᑕᐃᒫᒃ ᖃᐅᔨᒪᑦᑎᐊᕐᓂᐊᕋᕕᑦ 
ᑐᔪᐃᔾᔪᑎᒋᓇᓱᑦᑕᐃᑦ ᐱᐅᒐᓗᐊᕐᒪᖔᖅ.

ᖃᓄᖅ ᕿᑭᖅᑕᓂᒃᑯᑦ ᑐᑭᑖᑎᖃᕋᔭᕐᖓᑕ ᐱᓇᓱᐊᕈᑎᒐ ᑲᔪᓯᑎᑕᐅᓂᐊᕐᒪᖔᑕ? 
ᕿᑭᖅᑕᓂᒃᑯᑦ ᐃᑲᔪᖅᑎᖓᑦ ᓯᕗᓕᖅᑎᒧᑦ ᐃᖅᑲᓇᐃᔭᖅᑎᓄᑦ, ᑲᒪᒋᔭᖃᕐᐸᒻᒪᑦ ᕿᒥᕐᕈᓂᕐᒥᒃ 
ᐱᓇᓱᐊᕈᑕᐅᔪᓂᑦ ᑮᓇᐅᔭᓄᑦ ᐃᑲᔫᓯᐊᔅᓴᓂᑦ ᒪᓕᑦᑐᒋᑦ ᐊᑐᓂᑦ−ᐱᔾᔪᑕᕙᑦᑐᑦ, ᒪᓕᑦᑐᒍ 
ᐃᓚᐃᖅᑐᓄᑦ ᐃᓚᓕᐊᕆᐊᓕᓐᓄᓪᓗ ᖃᖓᑦᑕᐅᑎᓄᑦ ᐃᑲᔫᑎᒥ ᐊᑐᐊᒐᖅ. ᐃᑲᔪᖅᑎ 
ᓯᕗᓕᖅᑎᒧᑦ ᐃᖅᑲᓇᐃᔭᖅᑎᓄᑦ ᑐᓴᐅᒪᑎᑦᑎᒍᑎᖃᕋᔭᖅᑐᖅ ᑐᑭᑖᕈᑎᖓᓂᒃ ᑐᖅᑲᑕᕐᕕᒻᒧᑦ, 
ᑖᓐᓇᓗ ᐃᓕᓐᓂᒃ ᖃᐅᔨᒃᑲᐃᒐᔭᖅᑐᓂ ᐃᑲᔪᖅᑎᐅᑉ ᓯᕗᓕᖅᑎᒧᑦ ᐃᖅᑲᓇᐃᔭᖅᑎᓄᑦ 
ᑐᑭᑖᕈᑎᖓᓂᒃ. ᓄᓇᓕᓐᓂ ᑐᓴᐅᒪᑎᑦᑎᔨ ᑐᓴᖅᑎᑦᑎᓂᐊᖅᑯᑦ ᐃᓕᓐᓂᒃ ᑐᑭᑖᕆᔭᐅᔪᒧᑦ.  
ᑐᑭᓯᒋᐊᖅᑕᐅᖃᑦᑕᕐᓂᖏᑦ ᑐᒃᓯᕋᐅᑎᓕᐊᖑᔪᑦ, ᑖᒃᑯᐊ ᕿᑭᖅᑕᓃᒃᑯᑦ ᓯᕗᓕᖅᑏᑦ ᑲᑎᒪᔨᓂᑦ 
ᕿᒥᕐᕈᐃᓗᑎᒃ ᐊᖏᕐᓗᑎᓪᓗ ᑐᒃᓯᕋᐅᑎᓂ ᑎᓴᒪᐃᑦ ᑕᖅᑮᑦ ᖄᖏᖅᑎᓪᓗᒋᑦ. 

ᑭᓇ ᑭᒪᒋᔭᖃᕐᐸᒻᒪᑦ ᖃᖓᑦᑕᐅᑎᓂᑦ ᐋᖅᑭᔅᓱᐃᓂᕐᒥᒃ? ᑐᒃᓯᕋᐅᑏᑦ 
ᐊᖏᖅᑕᐅᑉᐸᑦ, ᑖᓐᓇ ᐃᖃᓗᓐᓂ ᓄᓇᓕᓐᓂ ᑐᓴᐅᒪᑎᑦᑎᔨ ᐋᖅᑭᒃᓱᐃᓂᐊᖅᑯᖅ 
ᐊᒻᒪᓗ ᖃᖓᑦᑕᐅᑎᒃᓴᓂ ᐋᖅᑭᒃᓱᐃᓗᓂ ᐊᖏᖅᑕᐅᔪᓕᒫᑦ ᑐᒃᓯᕋᐅᑎᐅᔪᓄᑦ.
ᑐᑭᓯᒋᐊᒃᑲᓐᓂᕈᒪᒍᔅᓯ, ᑕᑯᓂᐊᖃᑦᑕᖁᔪᖅ ᕿᑭᖅᑕᓂᒃᑯᑦ ᖃᕋᓴᐅᔭᒃᑯᑦ 
ᐃᑭᐊᖅᑭᕕᖓᓐᓂᒃ ᐅᕙᓂ www.qia.ca ᐅᕝᕙᓘᓐᓃᑦ ᐅᖄᓚᖃᑦᑕᕐᓗᓯ ᐃᓕᔅᓯ ᐃᓄᐃᑦ 
ᑲᑐᔾᔨᖃᑎᒌᖏᓐᓄᑦ ᐅᕝᕙᓘᓐᓃᑦ ᑐᖅᑲᑕᕐᕕᓯᓐᓄᑦ.

?

ᔭᓐᓄᐊᓕ  20, 2015ᒥᑦ

ᐱᔪᓐᓇᕐᓂᖃᖅᑐᑦ 
ᐱᓇᓱᓚᐅᖅᑐᑦ 239

ᐃᓚᕐᖓᖅᑐᓄᑦ 175

ᐃᓚᓕᐊᕆᐊᓕᓐᓄᑦ 64

ᑲᑎᓪᓗᒋᑦ $503,930.00

ᐃᓚᐃᖅᑐᓄᑦ 
ᐃᓚᓕᐊᕆᐊᓕᓐᓄᓪᓗ 
ᖁᓚᕆᔭᐅᔪᖃᖅᑎᓪᓗᒍ  
ᖃᖓᑦᑕᐅᑎᓄᑦ ᐃᑲᔫᑎ 

ᐃᖃᓗᓐᓂ ᑐᑭᓯᒋᐊᕐᕕᒃ  
ᓴᖅᑭᔮᑦᑎᐊᕐᓂᖓ ᐅᐱᒋᔭᐅᔪᒥᒃ 
ᖃᓄᐃᑦᑕᐃᓕᒪᓂᕐᓂ ᐊᒻᒪᓗ 
ᐃᓕᖅᑯᓯᓕᕆᓂᐅᑉᓗ ᒥᒃᓵᓄᑦ 
ᑐᑦᑕᕐᕕᖓ ᕿᑭᖅᑖᓗᒻᒥ
ᑐᑭᓯᒋᐊᕐᕕᒃ ᒪᒥᓴᕐᓂᓕᕆᓂᕐᒥᒃ ᐊᒻᒪᓗ ᐃᓕᑯᖅᓯᓕ ᕆᓂᕐᒥᒃ ᐱᓕᕆᐊᖃᖅᑐᑦ 
ᐃᖃᓗᓐᓂ.  ᑐᑭᓯᒋᐊᕐᕕᒻᒥᑦ ᐃᓅᓯᕆᕙᑦᑐᒍᑦ, ᖃᓄᐃᑦᑕᐃᓕᒪᓂᕐᓄᑦ 
ᒪᒥᓴᕐᓂᓕᕆᓂᕐᓄᓪᓗ ᐱᔭᒃᓴᖃᖅᑐᖅ ᐊᒻᒪᓗ ᐃᓕᖅᑯᓯᐅᑉ ᒥᒃᓵᓄᑦ 
ᐃᓕᓐᓂᐊᖅᑎᑦᑎᕙᒃᓱᑎ ᐃᓄᓐᓄᑦ ᐃᖃᓗᒻᒥᐅᓄᑦ, ᐃᓄᓐᓄᑦ ᐊᒻᒪᓗ 
ᖃᓪᓗᓈᓄᑦ, ᐃᓕᓐᓂᐊᕈᒪᔪᓄᑦ ᐃᓄᐃᑦ ᐅᖃᐅᓯᖓᓂ ᐃᓕᖅᑯᓯᖓᓂᓗ. 
ᐱᒻᒪᕆᐅᑎᑕᐅᒻᒥᔪᖅ ᑐᑭᓯᒋᐊᕐᕕᒃᑯᓐᓄᑦ ᓇᓗᓇᐃᖅᓯᒍᒪᓯᒪᓂᖏᓐᓄᑦ 
ᑕᒪᓐᓇ ᐃᓄᐃᑦ ᐱᖁᓯᖏᑦ, ᐅᒃᐱᕆᔭᖏᑦ ᐊᒻᒪᓗ ᖃᓄᐃᓕᐅᕈᓯᖏᓪᓗ 
ᑐᓐᖓᕕᒋᔭᐅᓂᖏᑦ ᖃᓄᐃᑦᑕᐃᓕᒪᓂᕐᓄᑦ ᐊᒻᒪᓗ ᐃᓕᖅᓯᑯᓯᐅᑉ ᒥᒃᓵᓄᑦ 
ᐱᓕᒻᒪᒃᓴᕈᓐᓇᕐᓂᕐᒥᒃ, ᐱᔾᔪᑎᒋᓪᓗᒋᑦ ᑖᒃᑯᐊ ᐃᓐᓇᕆᔭᕗᑦ ᐱᒻᒪᕆᐅᔪᒃᑯᑦ 
ᐃᓚᒋᔭᐅᖃᑕᐅᑦᑎᐊᕐᓂᖏᓐᓄᑦ ᐱᔭᒃᓴᕆᕙᑦᑕᑦᑎᓐᓂ 
ᐸᕐᓇᒃᑕᐅᓕᖅᑎᓪᓗᒋᑦ ᐊᒻᒪ ᓴᖅᑭᑎᑕᐅᑎᓪᓗᒋᓪᓗ.  
ᑖᓐᓇ ᐃᓐᓇᕆᔭᕗᑦ−ᐅᖃᐅᔾᔨᔨᐅᓯᓐᓈᑦ 
ᑐᑭᑖᖅᑎᑦᑎᓚᐅᕐᖓᑦ ᑖᒃᑯᐊ ᖃᓄᐃᑦᑕᐃᓕᒪᕐᓂᕐᓄᑦ 
ᐊᒻᒪᓗ ᐃᓕᖅᑯᓯᐅᑉ ᒥᒃᓵᓄᑦ ᐱᕙᓪᓕᐊᑎᑦᑎᓂᐅᕙᑦᑐᑦ 
ᑕᐃᔭᐅᖁᓪᓗᒋᑦ ᐃᓕᖅᑯᓯᑦᑎᒍᑦ ᒪᑭᒋᐊᕐᓂᖅ, ᑐᑭᖓ 
ᓴᓐᖏᓂᖅᑖᖅᐸᓪᓕᐊᓂᖅ ᐃᓕᖅᑯᓯᕆᔭᒃᑯᑦ.

ᑖᒃᑯᐊ ᐱᔨᑦᑎᕋᐅᑎᒋᔭᐅᕙᑦᑐᑦ ᑐᑭᓯᒋᐊᕐᕕᒻᒥ 
ᐋᖅᑭᒃᓯᒪᔪᑦ ᐃᒫᒃ ᐃᑎᖅᑕᐅᖃᑦᑕᕈᓐᓇᖅᓱᑎᒃ ᖃᖓᑐᐃᓐᓇᖅ ᐊᒻᒪᓗ ᑖᒃᑯᐊ 
ᓴᓚᐅᓱᒍᓐᓇᖅᓱᑎᒃ, ᐊᑦᑕᕐᓇᖅᑐᒦᑦᑕᐃᓕᓗᑎᒃ ᐊᒻᒪᓗ ᐊᑐᐃᓐᓇᖃᕐᕕᐅᓗᑎᒃ 
ᓂᐅᖅᑲᒐᒃᓴᓂ ᑏᓂᑦ ᑳᐱᓂᓗ, ᐅᓪᓛᕈᒥᓴᖅᑎᑕᐅᓂᖅ, ᐊᒻᒪᓗ ᐃᓄᐃᑦ 
ᓂᕿᖏᓐᓂᓗ ᐊᖑᔭᐅᔪᕕᓂᕐᓄᑦ ᓄᓇᓕᐊᕈᔾᔨᓂᕐᒧᑦ ᐱᔭᒃᓴᕆᕙᑦᑕᑦᑎᓐᓂᑦ.  
ᓱᓕᓗ ᐃᓅᓱᓕᕆᖃᑦᑕᖅᑐᒍᑦ ᐊᒻᒪᓗ ᐅᕕᓂᓐᓂᐊᕈᒪᔪᖃᖅᑲᑦ 
ᐊᑐᐃᓐᓇᐅᑎᑕᐅᒋᓪᓗᑎᒃ.  ᐃᓅᓯᓕᕆᔨᑦ ᐊᒻᒪ ᐃᓐᓇᐅᓪᓗᓂ ᐅᖃᐅᔾᔨᔨ 
ᐊᑐᐃᓐᓇᐅᑦᑎᐊᖅᑐᑦ ᖃᐅᑕᒫᑦ ᐅᖃᐅᓯᖃᖅᑐᖃᕈᒪᑐᐊᕈᓂ ᐊᒻᒪᓗ 
ᐋᖅᑭᒃᓯᒍᒪᔪᓂᓪᓘᓐᓃᑦ ᐃᓅᓯᖏᓐᓂᒃ ᑐᓐᖓᕕᖃᖅᑎᓪᓗᒋᑦ ᐃᓄᐃᑦ 
ᐱᖅᑯᓯᖏᓐᓂᒃ.  

ᓱᓕᓗ, ᑐᑭᓯᒋᐊᕐᕕᒃᑯᑦ ᐊᔾᔨᒌᓐᖏᑦᑐᓂᒃ ᐃᓕᖅᑯᓯᕐᒨᖓᔪᓂᒃ ᐊᒻᒪ ᓅᑎᑕᐅᓂᕐᒧᑦ 
ᐱᔭᒃᓴᖃᕐᒪᑕ.  ᑖᒃᑯᐊ ᖃᓄᐃᓕᐅᖅᑕᐅᓂᐊᖅᑐᖅ ᒪᓕᖃᑦᑕᖅᓱᑎᒃ ᓯᓚ 
ᖃᓄᐃᓕᖅᑎᓪᓗᒍ ᓱᕐᓗ ᐅᐱᕐᖔᒥ, ᐊᐅᔭᒥᒃ, ᐅᑭᐅᒥ, ᐅᑭᐊᒃᓵᒥᓗ ᐊᒻᒪᓗ 
ᒥᖅᓱᖅᑎᑦᑎᕙᑦᑐᑦ ᖁᓕᑦᑕᓕᐅᕐᓂᕐᒧᑦ, ᐊᒪᐅᓯᐅᕐᓂᕐᒧᑦ, ᑲᒻᒥᓂᕐᒧᑦ 
ᐊᒻᒪᓗ ᑐᐱᓕᐅᕐᓂᕐᒥᒃ; ᖃᒧᓯᐅᕐᓂᕐᒥᒃ, ᒥᑭᔪᓂᒃ ᐃᑯᒪᓕᕆᔪᓐᓇᖅᓯᓂᕐᒥᒃ, 
ᐅᓗᓕᐅᕐᓂᖅ ᐊᒻᒪ ᓴᓇᕐᕈᑎᓕᐅᕐᓂᖅ, ᐃᖃᓗᒃᓯᐅᕐᓂᖅ, ᐊᖑᓇᓱᓐᓂᕐᓗ, 
ᓇᒦᓐᓂᖏᓐᓂᒃ ᔭᒐᑦᑕᐃᓕᓂᕐᒧᑦ ᐃᓕᓐᓂᐊᖅᑎᑕᐅᓂᖅ, ᓯᓚᓕᕆᓂᖅ, ᐊᒻᒪᓗ 
ᐊᐅᔭᒃᑯᑦ ᓅᑎᑕᐅᓯᒪᑲᐃᓐᓇᖃᑦᑕᕐᓂᖅ ᓄᓇᒥᐅᑦ ᑕᒻᒫᕐᕕᖓᓃᖃᑦᑕᖅᓱᑎᒃ.  
ᑕᒪᒃᑯᐊᓕᒫ ᐱᔭᒃᓴᐅᔪᑦ ᐃᓕᓐᓂᐊᖅᑎᑦᑎᔨᖃᖅᐸᑦᑐᑦ ᐃᓄᓐᓂ ᐅᕝᕙᓘᓐᓃᑦ 

? ᓯᕗᒃᑲᐃᔨᖃᖅᓱᑎᒃ ᐃᓄᓐᓂᒃ ᐃᓕᓴᕆᔭᐅᓯᒪᔪᓄᑦ ᖃᐅᔨᒪᓂᕆᔭᖏᓐᓂᒃ, 
ᐱᔪᓐᓇᕐᓂᖏᓐᓂᒃ ᐊᒻᒪᓗ ᐊᑭᖃᖅᐸᓐᖏᑦᑐᑦ ᐃᓚᐅᒍᒪᓂᐊᖅᑐᓄᑦ. 

ᑖᓐᓇ ᓄᓇᒥᐅᑦ ᑕᒻᒫᕐᕕᖓ ᓄᓇᓕᐊᕈᔾᔨᓂᕐᒥᒃ ᐃᓚᒌᖑᔪᓂᒃ 
ᑭᒃᑯᑐᐃᓐᓇᕐᓂᓪᓗ ᐊᐅᓪᓚᕈᑎᒃᓴᖃᓐᖏᑦᑐᓄᑦ .  ᐃᓚᒋᔭᐅᔪᑦ 
ᐊᐅᓪᓚᖅᓯᒪᖃᑦᑕᖅᑐᑦ 6-ᓂ 8−ᓂᓪᓘᓐᓃᑦ ᐅᓪᓗᕐᓄᑦ ᑕᐃᑲᓂ 
ᐃᓪᓗᓗᐊᕐᔪᐊᑦᒥ, 12 KM ᐅᖓᓯᓐᓂᖃᖅᑐᖅ ᐃᖃᓗᓐᓂ, 
ᐃᓕᓐᓂᐊᖅᑎᑕᐅᓪᓗᑎᒃ ᐅᕝᕙᓘᓐᓃᑦ ᐃᓕᓐᓂᐊᖅᑎᑕᐅᒃᑲᓐᓂᖅᓱᑎᒃ  ᐃᓄᐃᑦ 
ᐱᖅᑯᓯᖓᓂ.  ᑕᐃᑲᓂ ᑕᒻᒫᕐᕕᒻᒥ ᐱᐅᓐᖏᑦᑐᓂᑦ ᑕᐅᑐᒃᑎᑕᐅᕙᓐᖏᑦᑐᑦ.  
2004ᒥ, 1299ᖑᔪᑦ ᐃᓚᒋᔭᐅᓚᐅᖅᑐᑦ ᑖᔅᓱᒥᖓ ᐱᔭᒃᓴᐅᔪᒥᒃ. 

ᑖᒃᑯᐊ ᑐᑭᓯᒋᐊᕐᕕᒻᒥ ᐱᔭᒃᓴᐅᔪᑦ ᐱᕚᓪᓕᖅᑎᑦᑎᖃᑦᑕᖅᑐᑦ ᐊᒥᓱᓂᒃ ᐊᒻᒪᓗ 
ᑭᐅᔾᔪᑎᒋᔭᐅᕙᑦᑐᑦ ᐱᐅᕙᒃᓱᑎᒃ.  ᓯᕗᓕᖅᐹᖑᓚᐅᖅᑐᓂᑦ ᖁᓕᓂᑦ ᐊᕐᕌᒍᓂᑦ 
ᐊᐅᓚᑦᑎᓕᖅᑎᓪᓗᒋᑦ, 2004−2014ᒧᑦ, 56,600ᖑᓚᐅᖅᑐᑦ ᐃᑎᓚᐅᖅᑐᑦ 
ᑐᑭᓯᒋᐊᕐᕕᒻᒧᑦ, ᐊᒥᓱᓪᓗ ᓇᒻᒥᓂᖅ ᐃᓅᓯᓕᕆᔭᐅᒋᐊᖅᑐᖅᓯᒪᓪᓗᑎᒃ, 
ᐅᕕᓂᓐᓂᐊᕆᐊᖅᑐᖅᑐᑦ ᐊᒻᒪᓗ ᐅᓪᓛᕈᒥᓴᕆᐊᖅᑐᓪᓘᓐᓃᑦ.  
ᑕᒪᑐᒪᓂᑦᓴᐃᓐᓇᖅ ᐊᕐᕌᒍᓂ, 4,589 ᐃᓅᓯᓕᕆᔭᐅᓚᐅᖅᑐᑦ.  ᓱᓕᓗ, 
ᑐᑭᓯᒋᐊᕐᕕᒃ ᐃᓅᓯᕆᓰᓐᓈᖃᑦᑕᖅᑐᑦ ᐃᑲᔪᖅᑕᐅᕕᒻᒦᑦᑐᓂᒃ ᐊᒻᒪ ᐊᓯᖏᓐᓂᑦ 
ᑲᓇᑕᐅᑉ ᐃᑲᔪᖅᑕᐅᕕᖏᓐᓃᑦᑐᓄᑦ.  3679ᖑᔪᑦ ᐃᓕᖅᑯᓕᕆᓂᐅᑉ 
ᒥᒃᓵᓄ, ᓄᓇᓕᐊᕈᔾᔭᐅᓂᕐᒥᒃ ᓅᑎᑕᐅᓂᕐᒥᓪᓗ ᐃᓚᒋᔭᐅᓚᐅᖅᑐᑦ.  
ᐊᒥᓲᓂᖏᑦ ᐃᓚᐅᓚᐅᖅᑐᑦ ᐱᐅᔪᒃᑯᑦ ᓴᖅᑭᔮᕐᓂᖃᕈᓐᓇᖅᓯᓚᐅᖅᑐᑦ 

ᐅᖃᐅᔾᔪᖅᑕᐅᖃᑦᑕᖅᑎᓪᓗᒋᑦ ᐊᒻᒪᓗ ᓇᒻᒥᓂᖅᑕᐅᖅ 
ᐱᕚᓪᓕᕈᑎᖃᕈᓐᓇᓚᐅᖅᓱᑎᒃ ᑖᒃᑯᓂᖓ 
ᐱᓕᕆᐊᒃᓴᐅᔪᓂᑦ.   

ᑕᒪᒃᑯᐊ ᐱᔭᒃᓴᐃᑦ ᐊᑭᑐᒻᒪᑎᒃ ᐊᐅᓚᓪᓗᒋᑦ 
ᐊᒻᒪᓄ, ᑕᐃᒫᑐᑦ ᑮᓇᐅᔭᓕᐅᓐᖏᑦᑐᓄᑦ 
ᑎᒥᐅᔪᓄᑎᑐᑦ, ᑐᑭᓯᒋᐊᕐᕕᒃ ᐱᔭᒃᓴᖃᕈᓐᓇᖅᑐᖅ 
ᑭᓯᐊᓂ ᑮᓇᐅᔭᖅᑖᖅᓯᒪᑎᓪᓗᒋᑦ ᒐᕙᒪᒃᑯᓐᓂᑦ, 
ᓇᒻᒥᓂᕐᓂᑦ ᐅᕝᕙᓘᓐᓃᑦ ᐃᓄᐃᑦ ᑎᒥᖁᑎᖏᓐᓂᑦ.  
ᑐᑭᓯᒋᐊᕐᕕᒃ ᑯᑦ ᑮᓇᐅᔭᖅᑖᕙᑦᑐᑦ ᓄᓇᕗᑦ 

ᒐᕙᒪᒃᑯᓐᓂᑦ, ᑲᓇᑕᒥ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ, ᓄᓇᓕᐸᐅᔭᒃᑯᓐᓂᑦ 
ᐃᖃᓗᓐᓂᑦ, ᐊᒻᒪᓗ ᓄᓇᕗᑦ ᑐᓐᖓᕕᒃᑯᓐᓂᑦ.  2010ᒥᑦ, ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᑮᓇᐅᔭᖃᖅᑎᑦᑎᓯᒪᔪᑦ ᑐᒃᓯᒋᐊᕐᕕᒃᑯᑦ ᐱᔭᒃᓴᖏᓐᓄᑦ 
ᐊᖅᑯᑎᒋᓪᓗᒍ ᑖᓐᓇ ᓄᓇᓕᓐᓂ ᐊᐅᓚᔾᔭᒋᐊᖅᑏᑦ ᐱᔭᒃᓴᕆᔭᖓᓐᓂᑦ.  ᑕᒪᒃᑯᐊ 
ᑮᓇᐅᔭᖅᑖᕆᕙᑦᑕᕗᑦ ᐊᒃᓱᐊᓗᒃ ᖁᔭᓕᔾᔪᑎᒋᓯᒪᔭᕗᑦ. 

ᑖᓐᓇ ᓄᓇᓕᓐᓂ ᐊᐅᓚᔾᔭᒋᐊᖅᑏᑦ ᑮᓇᐅᔭᖏᑦ ᒪᓂᒪᑎᑕᐅᔪᑦ ᕿᑭᖅᑖᓗᒻᒥ 
ᓄᓇᓕᐅᔪᓄᑦ ᐃᑲᔫᑕᐅᖁᓪᓗᒋᑦ ᐱᓕᕆᐊᒃᓴᐅᔪᓄᑦ ᓱᕐᓗ, ᓄᓇᓕᒻᒥ 
ᐱᔪᓐᓇᕐᓂᖅᑖᒃᑲᓐᓂᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ, ᐃᓄᐃᑦ ᐃᓕᖅᑯᓯᖓᑕ 
ᒥᒃᓵᓄᑦ, ᐱᕙᓪᓕᐊᓂᕐᓄᑦ ᒪᑭᒪᐃᓐᓇᕐᓂᐊᖅᑐᓂᒃ, ᐃᓅᓯᓕᕆᓂᕐᒧᑦ, 
ᐊᒻᒪᓗ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᓪᓗ ᐊᒻᒪ ᖃᓄᐃᑦᑕᐃᓕᒪᓂᕐᓄᓪᓗ 
ᑐᕌᖓᔪᓂᒃ.  ᑐᒃᓯᕋᐅᑎᓕᐅᕐᓂᖅ ᐱᔭᕆᐊᑭᑦᑐᑯᓗᒃ ᐊᒻᒪᓗ ᕿᑭᖅᑕᓃᒃᑯᑦ 
ᐃᖅᑲᓇᐃᔭᖅᑎᖏᑦ ᐃᑲᔪᕈᓐᓇᑦᑎᐊᖅᓱᑎᒃ ᐃᑲᔪᖅᑕᐅᔪᖃᕆᐊᖃᓕᖅᑎᓪᓗᒍ.  
ᑕᐃᒪ, ᐱᓇᓱᓐᓂᐊᕈᕕᑦ ᑮᓇᐅᔭᓂᒃ ᐸᕐᓇᐅᑎᓕᐅᖅᓯᒪᒋᐊᖃᖅᐳᑎᑦ 
ᐊᒻᒪᓗ ᓇᓗᓇᐃᔭᕐᓗᒋᑦ ᖃᔅᓯᐅᓂᐊᖅᑐᓂᒃ ᑖᓐᓇ ᐱᓕᕆᐊᖑᒍᒪᔪᑦ 
ᑮᓇᐅᔭᖅᑐᕆᐊᖃᕐᓂᐊᕐᒪᖔᑦ.  ᐱᒻᒪᕆᐅᒋᓪᓗᓂ ᑖᒃᑯᐊ ᓇᓕᖅᑲᓕᒫᑎᑦ 
ᐸᐸᑕᑦᑎᐊᕐᓗᒋᑦ ᐃᓚᒋᔭᐅᒋᐊᖃᓛᕐᒪᑕ.  ᑕᒪᒃᑯᐊ ᑐᓴᒐᒃᓴᐃᑦ 
ᐱᖃᓯᐅᑎᓯᒪᒋᐊᖃᖅᑯᑦ ᓇᐃᓈᖅᓯᒪᔪᒥᒃ ᐅᓂᒃᑳᓂ ᑖᓐᓇ ᐱᔭᒃᓴᖅ 
ᐱᔭᕇᖅᓯᒪᓕᖅᑎᓪᓗᒍ ᐅᓂᒃᑳᓕᐅᕆᐊᖃᖅᑎᓪᓗᒋᑦ ᐊᑐᖅᑎᓪᓗᒋᑦ 
ᕿᑭᖅᑕᓃᒃᑯᑦ ᑮᓇᐅᔭᖏᓐᓂᑦ.  

ᐃᓱᒪᒋᔭᖃᖅᓯᒪᒍᕕᑦ ᐃᓚᐅᒍᒪᓗᑎᒃ ᑐᑭᓯᒋᐊᕐᕕᒃᑯᑦ ᐱᔭᒃᓴᕆᕙᑦᑕᖏᓐᓄᑦ 
ᐱᔨᑦᑎᕋᐅᑎᒋᕙᑦᑕᖏᓐᓄᓪᓗ ᐊᒻᒪᓗ ᐃᖃᓗᓐᓄᑦ ᓂᐅᕐᕈᑲᐃᓐᓇᖅᓯᒪᒍᕕᑦ, 
ᑐᓐᖓᓱᑦᑎᑕᐅᑦᑎᐊᖅᑯᑎᑦ ᐳᓛᕆᐊᕐᓗᑎᑦ ᑐᑭᓯᒋᐊᕐᕕᒻᒧᑦ ᐋᓐᓂᐊᕐᕕᐅᑉ 
ᐊᑭᒋᔭᖓᓐᓃᑦᑐᖅ ᖃᖓᑐᐃᓐᓇᑦᑎᐊᖅ.  ᓂᐅᖅᑲᐃᓐᓇᒐᒃᓴᖃᐃᓐᓇᖅᑐᖅ 
ᐊᒻᒪᓗ ᐸᓂᒃᑕᖃᐅᔭᒃᐸᒃᑭᓪᓗᓂ ᐊᒻᒪᓗ ᐃᓄᐃᑦ ᓂᕿᖏᓪᓗ 
ᐊᑐᐃᓐᓇᐅᖃᑦᑕᖅᑐᑦ ᐊᒻᒪᓗ ᐃᖅᑲᓇᐃᔭᖅᑎᕗᑦ ᐅᓂᒃᑳᑦᑎᐊᕈᓐᓇᖅᓱᑎᒃ 
ᐱᔭᒃᓴᕆᔭᑦᑕ ᒥᒃᓵᓄᑦ.  

ᓄᓇᓕᓐᓂᑦ ᐊᐅᓚᔾᔭᒋᐊᖅᑎᒃᑯᑎᒍᑦ, 
ᕿᑭᖅᑕᓃᒃᑯᑦ ᑐᓂᓯᓯᒪᔪᑦ  
ᑮᓇᐅᔭᓂᒃ ᐃᒪᓐᓇᑎᒋᔪᓂ  
$112,150.00 
ᑐᑭᓯᒋᐊᕐᕕᒻᒧᑦ

2010ᒥᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
ᑐᓂᓯᖃᑦᑕᖅᓯᒪᔪᑦ ᑮᓇᐅᔭᓂᒃ ᑐᑭᓯᒋᐊᕐᕕᒃᑯᓐᓄᑦ 

ᑖᒃᑯᑎᒎᓇ ᓄᓇᓕᓐᓂ ᐊᐅᓚᔾᔭᒋᐊᖅᑏᑦ 
ᐱᔭᒃᓴᓕᐊᖓᒍᑦ.  ᑕᒪᓐᓇ ᐃᑲᔫᑎᐅᕙᑦᑐᖅ 

ᖁᔭᓕᔾᔪᑎᒋᔭᐅᒻᒪᕆᒃᑐᑦ.

ᐊᖏᖅᑕᐅᓚᐅᖅᑐᑦ ᓄᓇᓕᓐᓂ ᐊᐅᓚᔾᔭᒋᐊᖅᑏᑦ 
ᐱᔭᒃᓴᖓᓂᑦ  2014-2015ᒥ

ᐃᒃᐱᐊᕐᔪᒃ - ᑐᐱᓕᐅᕆᐅᖅᓴᓂᕐᒧᑦ $26,200.00

ᑲᖏᖅᑐᒑᐱᒃ - ᐃᓕᓴᖅᓯᕕᒃ $28,200.00

ᓴᓂᕋᔭᒃ - ᐊᓐᓄᕌᓕᐅᕐᓂᖅ/ᐋᓐᓇᒋᐅᖅᓴᓂᕐᓗ $9,520.00

ᐸᓐᓂᖅᑑᖅ - ᑐᐱᓕᐅᕆᐅᖅᓴᓂᕐᒧᑦ $9,289.94

ᐸᓐᓂᖅᑑᖅ - ᐃᓄᐃᑦ ᐃᓕᖅᑯᓯᖓ   $8000.00

ᐸᓐᓂᖅᑑᖅ - ᓄᓇᑦᑎᓐᓂ ᑐᓴᕈᒥᓇᖅᑐᑦ 
ᓈᓚᐅᑎᒃᑰᖃᑦᑕᕐᓂᖅ $7,455.00

ᒥᑦᑎᒪᑕᓕᒃ - ᐃᖃᓗᒃᓯᐅᕐᓂᖅ ᐅᑭᐅᒃᑯᑦ ᐊᒻᒪ 
ᖃᓄᐃᑦᑕᐃᓕᒪᓂᕐᒧᑦ  $14,500.00

ᕿᑭᖅᑕᕐᔪᐊᖅ - ᑲᑕᔾᔭᒋᐅᖅᓴᓂᖅ $9,620.00

ᐊᖏᔪᑦ ᐱᓕᕆᐊᒃᓴᓄᑦ-ᑐᑭᓯᒋᐊᕐᕕᒃ         $112,150.00

ᑲᑎᓪᓗᒋᑦ $224.931.94

ᐃᓅᓯᓕᕆᓂᕐᒧᑦ ᐊᑐᐊᒐᓕᕆᓂᕐᒧᓪᓗ ᐱᓕᕆᕕᒃ 

ᓄᓇᓕᓐᓂ ᐊᐅᓚᔾᔭᒋᐊᖅᑏᑦ 
ᐱᔭᒃᓴᓕᐊᖓ
ᑖᓐᓇ ᐱᔭᒃᓴᓕᐊᖅ ᑮᓇᐅᔭᖃᖅᑎᑕᐅᕙᑦᑐᖅ $503,258.51ᓂ 
ᐃᑲᔫᑎᐅᓂᐊᖅᑐᓄᑦ ᐱᓕᕆᐊᒃᓴᓂ ᓄᓇᓕᓐᓂ 
ᐱᕚᓪᓕᕈᑎᒋᔭᐅᖁᓪᓗᒋᑦ ᓄᓇᓕᒻᒥ ᐱᔪᓐᓇᕐᓂᖅᑖᒃᑲᓐᓂᕐᓂᕐᒧᑦ; 
ᒪᑭᒪᑎᑕᐅᓂᖓᑦ ᐃᓄᐃᑦ ᐃᓕᖅᑯᓯᖓᓂᒃ, ᐱᕙᓪᓕᐊᑎᑦᑎᓂᕐᒥᒃ; 
ᐃᓅᓯᕐᒧᑦ ᐱᕙᓪᓕᐊᑎᑦᑎᓂᕐᒧᑦ; ᐋᓐᓂᐊᖅᑕᐃᓕᓂᕐᒧᑦ 
ᐊᒻᒪ ᖃᓄᐃᑦᑕᐃᓕᓂᕐᒥᓪᓗ ᐊᒻᒪᓗ/ᐅᕝᕙᓘᓐᓃᑦ ᐊᕙᑎᒥᒃ 
ᓴᐳᒻᒥᓂᕐᒧᑦ.  ᑖᒃᑯᐊ ᓄᓇᓕᓐᓂ ᐊᐅᓚᔾᔭᒋᐊᖅᑏᑦ ᐱᔭᒃᓴᖓᓄᑦ 
ᑲᑎᒪᔨᕋᓛᑦ ᑎᑭᑕᐅᓚᐅᖅᑐᑦ ᐊᒻᒪ ᕿᒥᕐᕈᔭᐅᓪᓗᑎᒃ 18ᖑᔪᑦ 
ᑐᒃᓯᕋᐅᑎᓕᐊᑦ ᓄᓇᓕᓐᓂᑦ ᒥᑦᑎᒪᑕᓕᒻᒥᑦ, ᑲᖏᖅᑐᒑᐱᒻᒥᑦ, 
ᐃᒃᐱᐊᕐᔪᒻᒥᑦ, ᐃᖃᓗᐃᑦ, ᕿᑭᖅᑕᕐᔪᐊᖅ, ᐊᒻᒪᓗ ᓴᓂᕋᔭᒻᒥᑦ 
ᐊᖏᖅᑕᐅᓚᐅᖅᑐᑦ, ᑮᓇᐅᔭᐃᑦ ᑲᑎᓪᓗᒋᑦ $244.320.89ᓂ. 

ᕿᑭᖅᑕᓃᒃᑯᑦ ᑲᔪᖏᖅᓴᐃᖃᑦᑕᖅᑯᑦ ᓄᓇᓕᓐᓂᑦ 
ᑐᒃᓯᕋᖅᓯᒪᓐᖏᑦᑐᓄᑦ ᑐᒃᓯᕋᖁᓪᓗᒋᑦ ᒪᔾᔨ 31, 
2015ᖑᓚᐅᓐᖏᓐᓂᖓᓂᒃ.  ᕿᑭᖅᑕᓃᒃᑯᑦ ᑐᒃᓯᕋᐅᑎᓂ 
ᑎᑭᑕᐅᓐᖏᑉᐸᑕ ᑖᒃᑯᓄᖓ ᐊᒥᐊᒃᑯᓄᑦ ᑮᓇᐅᔭᓄᑦ ᑲᑎᓪᓗᒋᑦ 
$258 932.32, ᑖᒃᑯᐊ ᐊᒥᐊᒃᑯᐃᑦ ᐊᕐᕌᒍᒧᑦ ᓄᑖᕐᒧᑦ 
ᓴᓂᕐᕙᖅᑕᐅᓯᒪᒐᔭᖅᑐᑦ ᐊᕐᕌᒍᒧᑦ 2015-16ᒧᑦ.  

ᓄᓇᕗᑦ ᑲᒪᑦᓯᐊᖅᑐᑦ 
ᐃᑲᔪᖅᑕᐅᒍᒪᔪᓄᑦ 
ᐅᖄᓚᖃᑦᑕᕐᕕᒃ 
ᐅᖃᖃᑎᖃᕈᒪᒍᕕᑦ, ᐅᖄᓚᒍᓐᓇᖅᑐᑎᑦ:  
867.979.3333 ᐅᕗᖓᓘᓐᓃᑦ 1.800.265.3333 
7ᓂᑦ ᐅᓪᓗᓂᑦ ᐱᓇᓱᐊᕈᓯᐅᑉ ᐃᓗᐊᓂ 

ᐊᓴᐱᐅᑉ ᒥᔅᓵᓄᑦ: 
7ᒥ ᐅᓐᓄᒃᑯᑦ 9−ᒧᑦ ᐅᓐᓄᒃᑯᑦ ᑲᓇᓐᓇᐅᑉ 
ᓯᕿᙳᔭᖓ ᒪᓕᑦᑐᒍ

ᐃᑲᔪᖅᑕᐅᒍᒪᔪᓄᑦ 
ᐅᖄᓚᖃᑦᑕᕐᕕᒃ: 
9ᒥ ᐅᓐᓄᒃᑯᑦ − ᖁᓛᓅᕋᓱᓐᓂᖓᓂ  
ᑲᓇᓐᓇᐅᑉ ᓯᕿᙳᔭᖓ ᒪᓕᑦᑐᒍ 

ᓱᕈᓯᕐᓄᑦ ᐃᑲᔪᖅᑕᐅᒍᒪᔪᓄᑦ 
ᐅᖄᓚᖃᑦᑕᕐᕕᒃ
1.800.616.4011

ᐃᒥᐊᓗᒻᒧᑦ ᐊᔪᓕᕈᑎᖃᕐᓯᒪᔪᓄᑦ
1.888.616.4011

ᑖᒃᑯᐊ ᐊᖏᖅᑕᐅᓯᒪᔪᑦ ᐃᑲᔫᓯᐊᖅᑖᓂᐊᖅᑐᑦ 
ᓯᕗᓪᓕᕐᐹᖓᓂ ᐃᓚᒌᒃᑐᓄᑦ ᑮᓇᐅᔭᓂᑦ ᐅᑯᐊᖑᕗᑦ
ᐃᓕᓴᖅᓯᕕᒃ $115,761.25 

ᖃᕐᔪᒃ ᐃᓄᑐᖃᐃᑦ $29,000.00 

ᕿᓯᓕᕆᓂᖅ $14,250.00 

Hᐊᒪᓚᒃᑯᑦ ᒥᑦᑎᒪᑕᓕᒻᒥ $67,410.00 

ᐊᖑᓇᓱᑦᑐᓕᕆᔨᒃᑯᑦ $76,574.38 

ᒥᑦᑎᒪᑕᓕᒻᒥ ᕚᓯᑭᕝᕚᖅᑏᑦ $24,850.00 

ᐃᓵᒃᓯᒪᒋᑦ ᐃᓅᓯᕐᒥᒃ ᑲᑐᔾᔨᖃᑎᒌᖏᑦ $124,413.00

ᓄᓇᕗᒻᒥ ᑭᐱᙳᐃᔭᐃᑎᑦᑎᓂᕐᒧᑦ ᒥᕐᖑᐃᓯᕐᕕᓄᓪᓗ ᑲᑐᔾᔨᖃᑎᒌᑦ $85,605.00 

ᐋᑦᓰᖅ $29,995.00 

ᓄᓇᕗᒻᒥ ᓇᒻᒥᓂᕐᓱᖅᑐᑎᒃ ᑕᓚᕖᓴᓕᕆᔩᑦ $138,000.00 

ᓇᔅᓯᕕᒃ ᐃᓕᓐᓂᐊᕐᕕᐊᓗᒃ $25,400.00 

ᑲᑎᑦᑐᒋᑦ: $731,258.63

ᐃᓚᒌᒃᑐᓄᑦ ᑮᓇᐅᔭᐃᑦ:   
ᐃᓱᓕᓐᓂᖏᑦ ᓯᕗᓪᓕᖅᐹᖑᔪᑦ 
ᑐᒃᓯᕋᐅᑎᑦ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ (ᕿᑭᖅᑕᓂᒃᑯᑦ) 
ᖁᕕᐊᓱᓪᓚᕆᑦᑐᑦ ᓇᓗᓇᐃᕐᓯᔭᕆᐊᔅᓴᖅ ᐊᖏᖅᑕᐅᓚᐅᖅᑐᓂᑦ 
ᐃᑲᔫᓯᐊᖅᑖᓂᐊᖅᑐᓂᑦ ᓯᕗᓪᓕᕐᐹᖓᓂ ᐃᓚᒌᒃᑐᓄᑦ ᑮᓇᐅᔭᓂᑦ, 
ᐱᒋᐊᖅᑎᑕᐅᔪᔪᑦ ᔪᓚᐃ 9, 2014ᖑᑎᓪᓗᒍ.  

ᐃᓚᒌᒃᑐᓄᑦ ᑮᓇᐅᔭᑦ ᐃᓚᒋᔭᐅᒻᒪᑕ ᓄᓘᔮᓕᕆᓂᕐᒥ 
ᐃᓄᐃᑦ ᐊᑦᑐᖅᑕᐅᓂᖏᓐᓄᑦ ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ 
ᐊᖏᕈᑎᓂᑦ ᐊᒻᒪᓗ ᐋᖅᑭᑦᑕᐅᓂᑰᓪᓗᑎᒃ ᑲᑐᔾᔨᖃᑎᒌᑦᑐᑎᒃ 
ᐃᑲᔫᑎᒋᖃᑦᑕᓂᐊᖅᑕᖏᓐᓂ ᐹᕕᓐᓛᓐ ᓴᕕᕋᔭᔅᓴᒥᒃ ᐅᔭᕋᓐᓂᐊᖅᑏᑦ 
ᕿᑭᖅᑕᓂᒃᑯᓪᓗ ᑖᒃᑯᐊ ᐊᑐᓂᑦ ᑲᑐᔾᔨᖃᑎᒌᑦᑑᒃ ᐊᖏᕐᓯᒪᔫᒃ 
ᐊᕐᕌᒍᑕᒫᑦ ᐊᔾᔨᒌᓪᓗᐊᓂᑦ ᐃᑲᔫᑎᖃᖃᑦᑕᓂᐊᖅᑐᑎᒃ ᑮᓇᐅᔭᓂᑦ 
ᐊᒥᓲᓂᕐᐹᖃᕈᓐᓇᕐᓗᑎᒃ $ 375,000ᓂᑦ ᓯᕗᓪᓕᕐᐹᖏᓐᓂ ᐊᕐᕌᒍᓂᑦ 
ᐱᖓᓲᔪᖅᑐᓂᑦ (6) ᑲᑎᑦᑐᒋᑦ $750,000ᖑᖃᑦᑕᓂᐊᖅᑐᑦ. ᑮᓇᐅᔭᑦ 
ᑖᒃᑯᐊ ᐊᐅᓚᑕᐅᖃᑦᑕᖅᑐᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ. 

“ᕿᑭᖅᑕᓂᒃᑯᑦ ᐃᖅᑲᓇᐃᔭᕐᐸᒻᒪᑕ 
ᖃᐅᔨᒪᑦᑎᐊᖏᓐᓇᕋᓱᐊᖃᑦᑕᖅᑐᑎᒃ ᓄᓇᓖᑦ 
ᐱᓇᓱᐊᕋᔅᓴᖃᖃᑦᑕᕋᓗᐊᕐᒪᖔᑕ ᐅᐸᓗᖓᐃᕐᓯᒪᖃᑦᑕᓂᐊᕐᖓᑕ 
ᐊᓯᔾᔨᐸᓪᓕᐊᒍᑕᓂᐊᖅᑐᓄᑦ ᐱᔾᔪᑎᒋᓪᓗᒍ ᓄᓘᔮᓕᕆᓂᖅ 
ᕿᑭᖅᑕᓂ. ᑖᒃᑯᐊ ᑮᓇᐅᔭᑦ ᐋᖅᑭᒋᐊᖅᑎᑦᑎᖃᑦᑕᓂᐊᖅᑐᑦ 
ᐱᔨᑦᑎᕋᐅᑎᒋᕙᑦᑕᖏᓐᓂᒃ ᓄᓇᓕᓐᓂᑦ ᐃᓄᓐᓄᑦ ᑐᕌᖓᔪᓂᑦ.” 
ᐅᖃᖅᑐᖅ ᐸᐅᓗᓯ ᐊᕿᐊᕈᖅ, ᐊᖏᔪᖅᑳᖅ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂ.   

ᑮᓇᐅᔭᖃᖅᑎᑦᑎᒍᑕᐅᔪᑦ ᑐᔅᓯᕋᐅᓯᐅᖁᔨᔾᔪᑕᐅᕙᒻᒪᑕ ᒪᕐᕈᐊᑎᖅᑐᑎᒃ 
ᐊᕐᕌᒍᒥ ᑕᐃᒫᒃ ᐱᓇᓱᐊᕋᔅᓴᖃᖅᑎᑕᐅᖏᓐᓇᖃᑦᑕᓂᐊᕐᖓᑕ 
ᕿᑭᖅᑖᓗᒻᒥᐅᑦ.  

ᖁᔭᓕᓪᓗᓂ ᑎᑎᖅᑲᖓ ᕿᑭᖅᑕᓂᒃᑯᓐᓄᑦ  
ᐊᖏᔪᖅᑳᑉ ᐊᒻᒪᓗ 
ᐱᒋᐊᖅᑎᑦᑎᖃᑕᐅᓯᒪᔫᑉ ᐊᖅᓯᖅ 
ᐱᙳᐊᖅᑎᓂᑦ

ᖁᕕᐊᓱᒃᓱᖓ ᑐᓴᖅᑎᔪᒪᔭᒋᑦ ᑭᒡᒐᖅᑐᕐᓗᒋᑦ ᐋᑦᓲᒃᑯᑦ ᐃᒡᓗᓕᖕᒥᑦ. 
ᐊᕐᕌᒍᑦ 10 ᖄᖏᖅᓯᒪᓕᖅᑐᓂᒃ, ᐋᑦᓲᒃᑯᑦ ᓯᕗᒧᐊᕈᑎᖃᖅᓯᒪᔪᑦ 
ᐃᓅᓱᒃᑐᑦ ᐃᓅᓯᖏᓐᓂᒃ ᑭᐱᓯᑦᑕᐃᓕᓂᕐᒧᑦ ᐱᓕᕆᐊᖃᓚᐅᖅᓯᒪᔪᒍᑦ.  
ᒫᓐᓇᓵᐸᓗᒃ, ᐋᑦᓲᒃᑯᑦ ᑐᕌᒐᖃᕐᓂᖅᓴᐅᓕᓚᐅᕐᒪᑎᒃ ᐱᓕᕆᐊᖃᖅᓱᑎᒃ 
ᐱᓐᖑᖅᑎᑦᑎᒍᒪᓂᑦᑎᓐᓄᑦ ᐃᒡᓗᕐᔪᐊᕐᒥ ᐱᓐᖑᐊᕐᓂᕐᓄᑦ ᑐᕌᖓᔪᓄᑦ 
ᐊᑐᖅᑕᐅᖃᑦᑕᕐᓂᐊᖅᑐᒥᒃ ᐃᒡᓗᓕᖕᒥ.  ᐋᑦᓲᒃᑯᑦ ᑲᔪᓯᒍᓐᓇᓚᐅᖅᑐᑦ 
ᑖᔅᓱᒥᖓ ᑐᕌᒐᕆᔭᐅᔪᒧᑦ 2014 ᐱᒋᐊᓕᓵᖅᑎᓪᓗᒍ, ᒪᑐᐃᖅᓯᓪᓗᑎᒃ 
ᐃᒡᓗᓕᖕᒥ ᑕᐃᔭᐅᔪᒥᒃ ᕿᓂᖅᑐᖅ ᑭᑉᐹᕆᒃᑐᒥ ᐊᑐᖅᑕᐅᖃᑦᑕᕐᓂᐊᖅᑐᒥᒃ 
ᐱᓐᖑᐊᖅᑎᑦ ᐱᕙᓪᓕᐊᔾᔪᑎᖃᕈᓐᓇᖁᓪᓗᒋᑦ ᐃᓕᓐᓂᐊᕈᓐᓇᖁᓪᓗᒋᑦ ᐊᒻᒪᓗ 
ᐱᓐᖑᐊᕈᓐᓇᖁᓪᓗᒋᑦ ᑕᐃᑲᓂ. 

ᐋᑦᓲᒃᑯᑦ ᓯᕗᓪᓕᖅᐹᕐᒥᒃ ᐋᖅᑭᒃᓱᐃᓚᐅᖅᑐᑦ ᐱᓕᒻᒪᒃᓴᖅᑎᑦᑎᓂᐅᔪᒥᒃ 
ᐊᐅᔭᒥᒃ 2014ᒥ ᐃᑲᔪᖅᑕᐅᓯᒪᑦᑎᐊᖅᓱᑎᒃ ᐃᒡᓗᓕᐅᑉ ᕼᐋᒻᓚᖓᓄᑦ 
ᐊᒻᒪᓗ ᓄᓇᕗᑦ ᒐᕙᒪᒃᑯᑦ ᐱᓐᖑᐊᖅᑐᓕᕆᔨᒃᑯᖏᓐᓄᑦ.   ᑕᒪᓐᓇ 
ᐱᓕᒻᒪᒃᓴᖅᑎᑦᑎᓂᖅ ᑲᔪᓯᑦᑎᐊᓚᐅᖅᑐᖅ ᑕᒪᐃᓐᓄᑦ ᐃᓚᒋᔭᐅᓚᐅᖅᑐᓄᑦ  
ᐱᓕᕆᐊᖃᖅᐸᓪᓕᐊᓂᐊᕋᑦᑕ ᐊᖏᓪᓕᒋᐊᖅᑎᑦᑎᔪᒪᓪᓗᑕ ᐱᓕᕆᐊᑦᑎᓐᓂ 
ᐊᕐᕌᒍᒥ, ᑖᒃᑯᐊ ᐋᑦᓲᒃᑯᑦ ᐃᓅᓱᒃᑐᓄᑦ ᐱᕙᓪᓕᐊᑎᑦᑎᓂᕐᓂᒃ 
ᐆᒻᒪᖅᑎᑕᐅᓚᐅᖅᑯᖅ.  ᑖᒃᑯᐊ ᓯᕗᓪᓕᖅᐹᑦ 6ᖑᓂᐊᖅᑐᑦ ᑕᖅᑮᑦ 
ᐆᑦᑐᕋᕐᓗᑎᒃ ᑲᔪᓯᓂᖃᑦᑎᐊᕈᓐᓇᕐᓂᐊᕐᒪᖓᑦ ᐱᓇᓱᓐᓂᐊᕐᒪᑕ 
ᐃᓕᓐᓂᐊᖅᑏᑦ ᐃᓕᓐᓂᐊᕌᓂᒃᓯᒪᓕᖅᑎᓪᓗᒋᑦ ᐱᓐᖑᐊᖅᑎᑕᐅᓗᑎᒃ ᐊᒻᒪᓗ 
ᓂᔾᔭᐅᓯᔭᕈᓐᓇᕐᓗᑎᓪᓗ ᐃᓅᓱᒃᑐᑦ, ᑕᒪᓐᓇ ᐋᖅᑭᒃᓱᓚᐅᖅᑕᕗᑦ ᐊᒻᒪᓗ 
ᓄᓇᓕᒻᒥᐅᓂ ᐃᓚᖃᖅᓱᑕ.  

ᐋᑦᓲᒃᑯᑦ ᑮᓇᐅᔭᓂ ᑐᒃᓯᕋᓚᐅᕐᒪᑕ ᐃᓚᒌᒃᑐᓄᑦ ᑮᓇᐅᔭᖏᓐᓂᑦ ᐊᕐᕌᓂ 
ᐊᐅᔭᒃᑯᑦ ᐊᒻᒪᓗ ᑐᓴᕈᒥᓇᖅᑐᒥᒃ ᑐᓴᖅᑎᑕᐅᓪᓗᑎᒃ ᐅᑭᐊᒃᓵᖑᓕᖅᑎᓪᓗᒍ.  
ᑖᓐᓇ ᑐᓴᖅᑕᕗᑦ ᖁᕕᐊᒋᓚᐅᖅᑕᕗᑦ, ᑐᑭᖃᓚᕐᓂᖓᓂᒃ ᓱᕐᓗ 
ᓯᕗᓪᓕᖅᐹᖑᓂᐊᖅᑐᒥᒃ ᑖᒃᑯᐊ ᐃᓄᐃᑦ ᓂᔾᔭᐅᓯᔭᖅᑏᑦ ᐊᒻᒪ ᐱᓐᖑᐊᖅᑏᓪᓗ 
ᐃᓕᓴᕆᔭᐅᓂᐊᕐᓂᖏᓐᓄᑦ ᐃᓕᓐᓂᐊᖅᑎᑦᑎᖃᑦᑕᓚᐅᕐᓂᖏᓐᓄᑦ 
ᐃᓅᓱᒃᑐᓂ.  ᑖᓐᓇ ᐃᓚᒌᒃᑐᓄᑦ ᑮᓇᐅᔭᖅ ᐱᕕᖃᖅᑎᑦᑎᓯᒪᔪᖅ 
ᐋᑦᓲᒃᑯᓐᓂᑦ ᐃᖅᑲᓇᐃᔮᒃᓴᖃᖅᑎᑦᑎᔪᓐᓇᕐᓂᖏᓐᓄᑦ ᐃᓄᓐᓄᑦ ᐃᓅᓱᒃᑐᓄᑦ, 
ᑭᖑᕚᒃᓴᕆᔭᐅᑎᓪᓗᒋᑦ ᓄᓇᕗᒥ. 

ᖁᔭᓐᓇᒦᒃ ᐃᑲᔪᖅᑕᐅᒍᓐᓇᓚᐅᕋᑦᑕ. ᐃᓚᓐᓇᕆᔭᐃᑦ,

ᒌᐆᒻ ᓵᓚᑎᓐ, ᐋᑦᓲᒃᑯᓐᓄᑦ ᐊᖏᔪᖅᑳᖅ ᐊᒻᒪᓗ ᐋᑦᓱᒃᑯᓐᓂᑦ 
ᓴᖅᑭᑎᑦᑎᓂᑯᓪᓗ

“ᓇᓗᓇᐃᖅᓯᓯᒪᔪᒍᑦ ᐃᖅᑲᓇᐃᔭᖃᑎᖃᑦᑎᐊᕈᒪᓪᓗᑕ 

ᑕᓯᐅᖃᑎᒋᔭᑦᑎᓐᓂ ᐊᒻᒪᓗ ᓄᓇᕗᒥᐅᓂᒃ ᐊᑐᓕᖅᑎᑕᐅᓂᖓᓂᒃ 

ᐸᕐᓇᐅᑎᐅᔪᖅ ᐊᒻᒪᓗ ᑲᔪᓯᑎᑕᐅᓂᖏᓐᓄᑦ ᑕᑯᓐᓇᓐᖑᐊᖅᑕᑦᑎᓐᓂ 

ᓄᓇᕗᒧᑦ ᑕᒪᓐᓇ ᐃᓅᓯᕐᒥ ᑭᐱᓯᖃᑦᑕᕐᓂᖅ ᐊᒥᓲᓂᖏᑦ 

ᐊᔾᔨᒋᔭᐅᒻᒪᑦ ᐅᕝᕙᓘᓐᓃᑦ ᐊᑦᑎᓐᓂᖅᓴᐅᔪᖅ ᑲᓇᑕᓕᒫᕐᒥᒃ 

ᐃᒻᒥᓃᖃᑦᑕᖅᓯᒪᔪᓂᑦ”

ᐃᓅᓯᕐᒥ ᑭᐱᓯᑦᑕᐃᓕᓂᕐᒧᑦ 
ᐸᕐᓇᐅᑎ
ᐃᓅᓯᕐᒥ ᐃᓵᒃᓯᒪᒋᑦᓯᒃᑯᑦ ᑲᑎᒪᔨᖏᑦ ᐊᒻᒪᓗ ᑕᓯᐅᖃᑎᒋᔭᖏᓪᓗ: ᓄᓇᕗᑦ ᒐᕙᒪᒃᑯᑦ, 
ᓄᓇᕗᑦ ᑐᓐᖓᕕᒃᑯᑦ, ᐸᓖᓯᒃᑯᑦ, ᕿᑭᖅᑕᓃᒃᑯᑦ, ᕿᑎᕐᒥᐅᑦ, ᑭᕙᓪᓕᕐᒥᐅᓪᓗ ᐃᓄᐃᑦ 
ᑲᑐᔾᔨᖃᑎᒌᖏᑦ, ᐊᒻᒪᓗ ᓄᓇᓖᑦ ᓄᓇᕗᒥ, ᐊᒃᓱᐊᓗ ᐱᓕᕆᐊᒃᓴᖃᓚᐅᖅᑐᑦ 
ᐱᒋᐊᕈᑎᒋᔭᐅᓯᒪᔪᓂᑦ ᓱᕐᓗ: ᐃᓅᓯᕐᒥ ᑭᐱᓯᑦᑕᐃᓕᓂᕐᒧᑦ ᐸᕐᓇᐅᑎᓕᐅᖅᑕᐅᓂᖓ. 

ᑖᒃᑯᐊ ᑕᓯᐅᖃᑎᒌᓐᓂᖃᖅᑐᑦ ᓴᓐᖏᓕᖅᑎᑦᑎᓂᐊᖅᑐᑦ ᐱᓕᕆᐊᒃᓴᕆᔭᐅᔪᓄᑦ 
ᐃᓱᒪᒃᑯᑦ ᐋᓐᓂᐊᓕᓐᓄᑦ ᐊᒻᒪᓗ ᐱᔨᑦᑎᕋᐅᑎᒋᔭᐅᔪᓂᓪᓗ, ᐱᓗᐊᖅᑐᒥᒃ 
ᐊᑐᐃᓐᓇᖃᖅᑎᑕᐅᒍᓐᓇᖅᓯᓂᕐᒥᒃ ᐃᓕᖅᑯᓯᕐᒥᓐᖔᖅᑐᓂᒃ ᑲᒪᒋᔭᐅᒍᓐᓇᕐᓂᕐᒥᒃ.

 • ᑖᒃᑯᐊ ᑕᓯᐅᖃᑎᒌᒃᑐᑦ ᐱᔪᓐᓇᕐᓂᖅᑖᖅᑎᑦᑎᓂᐊᖅᑐᑦ ᐃᓅᓱᑦᑐᓂ ᐃᓅᓯᖏᓐᓂᑦ 
ᖃᓄᖅᑑᕈᓐᓇᕐᓂᕐᒧᑦ ᐱᓗᐊᖅᑐᒥᒃ ᐊᑦᑐᖅᑕᐅᒍᑎᒋᔭᐅᓯᒪᔪᓂᒃ ᐊᒻᒪᓗ ᐃᒻᒥᒧᑦ 
ᐃᓱᒪᖃᕐᓂᖅ.  

 • ᓄᓇᕗᑦ ᒐᕙᒪᒃᑯᑦ ᐃᓕᓐᓂᐊᖅᑎᑦᑎᖃᑦᑕᕐᓂᐊᖅᑐᑦ ᐃᓅᓯᕐᒥ ᑭᐱᓯᑦᑕᐃᓕᓂᕐᒧᑦ 
ᖃᑯᑎᒃᑯᑦ. 

 • ᑖᒃᑯᐊ ᑕᓯᐅᖃᑎᒌᑦᑐᑦ ᐃᑲᔪᖅᑐᕐᓂᐊᖅᑐᑦ ᑲᔪᓯᓯᒪᔪᓂᒃ ᖃᐅᔨᓴᕐᓂᕐᓂ 
ᑐᑭᓯᒃᑲᓐᓂᕈᓐᓇᖁᓪᓗᑕ ᐃᓅᓯᕐᒥ ᑭᐱᓯᖃᑦᑐᓂᒃ ᓄᓇᕗᒥ ᐊᒻᒪᓗ ᖃᓄᖅ 
ᑲᔪᓯᑦᑎᐊᖅᑎᒋᒻᒪᖔᑖᒃ ᑖᒃᑯᐊ ᐱᓕᕆᐊᖑᖃᑦᑕᖅᑐᑦ.  

 • ᑖᒃᑯᐊ ᑕᓯᐅᖃᑎᒌᑦᑐᑦ ᑐᓴᐅᒪᖃᑦᑕᐅᑎᓂᐊᖅᑐᑦ ᐊᒻᒪ ᐊᒥᖅᑳᕐᓗᒋᑦ ᑐᓴᒐᒃᓴᐅᔪᑦ 
ᓄᓇᕗᒥᐅᓄᑦ ᖃᑯᑎᒃᑯᑦ.  

 • ᓄᓇᕗᑦ ᒐᕙᒪᒃᑯᑦ ᐱᕚᓪᓕᕈᑎᒃᓴᓕᐅᕐᓂᐊᖅᑯᑦ ᑭᖑᕚᖑᓂᐊᖅᑐᑦ 
ᐃᓱᒪᒋᓗᒋᑦ ᓴᖅᑭᑎᑦᑎᓂᒃᑯᑦ ᐃᑲᔪᖅᑐᐃᓂᒃᑯᓪᓗ ᐱᕕᒃᓴᐅᔪᓂ ᓱᕈᓯᓛᑦ 
ᐱᕙᓪᓕᐊᑎᑕᐅᓂᖏᑦᑎᒍᑦ.  

 • ᑖᒃᑯᐊ ᑕᓯᐅᖃᑎᒌᑦᑐᑦ ᐃᑲᔪᖅᑐᐃᓂᐊᖅᑯᑦ ᓄᓇᓕᓐᓂᑦ 
ᐃᓚᒋᔭᐅᖃᑕᐅᑦᑎᐊᕈᓐᓇᖁᓪᓗᒋᑦ ᓄᓇᓕᒻᒥ-ᐱᕙᓪᓕᐊᑎᑦᑎᓂᕐᒥᒃ ᐱᒋᐊᕈᑎᒃᓴᓂ. 

ᑖᒃᑯᐊ ᐃᓅᓯᕐᒥ ᐃᓵᒃᓯᒪᒋᑦᓯᒃᑯᑦ ᑲᑎᒪᔨᖏᑦ ᓯᕗᒃᑲᐃᔨᐅᖏᓐᓇᖅᑐᑦ 
ᐊᑐᓕᖅᑎᑦᑎᓂᕐᒥᒃ ᐸᕐᓇᐅᑎᓂᒃ ᐊᒻᒪᓗ ᑲᔪᓯᓯᒪᓂᐊᖅᑐᑦ ᐃᖅᑲᓇᐃᔭᖃᑎᒋᔭᐅᓗᑎᒃ 
ᑕᓯᐅᖃᑎᒋᔭᐅᔪᑦ ᐱᕙᓪᓕᐊᑎᑦᑎᓂᕐᒥᒃ ᑐᓐᖓᕕᒃᓴᐅᓂᐊᖅᑐᒧᑦ ᓄᓇᕗᒥ ᐃᓅᓯᕐᒥ 
ᑭᐱᓯᑦᑕᐃᓕᓂᕐᒧᑦ ᐸᕐᓇᐅᑎᓂᒃ.  ᑖᓐᓇ ᐊᖏᔪᖅᑳᖑᓚᐅᖅᑐᖅ ᐃᒫᒃ ᐅᖃᓚᐅᖅᓯᒪᔪᖅ 
“ᓇᓗᓇᐃᖅᓯᓯᒪᔪᒍᑦ ᐃᖅᑲᓇᐃᔭᖃᑎᒋᓗᒋᑦ ᑕᓯᐅᖃᑎᒋᔭᕗᑦ ᐊᒻᒪᓗ ᓄᓇᕗᒥᐅᓂᒃ 
ᐊᑐᓕᖅᑎᑕᐅᓂᖓᓂᒃ ᐸᕐᓇᐅᑎᑦ ᐊᒻᒪᓗ ᑲᔪᓯᑎᑦᑎᓗᑕ ᑕᑯᓐᓇᓐᖑᐊᖅᑕᑦᑎᓐᓂ 
ᓄᓇᕗᑦ ᐱᔾᔪᑎᒋᓪᓗᒍ ᑕᒪᓐ ᐃᒻᒥᓃᖃᑦᑕᕐᓂᖅ ᐊᒥᓱᓐᖑᖅᐸᓪᓕᐊᖁᓇᒍᑦ 
ᐊᒥᓲᓐᖏᓐᓂᖅᓴᐅᓗᑎᓪᓘᓐᓃᑦ ᑲᓇᑕᒥᐅᓗᑦᑖᑦ ᐃᓱᒪᒋᓗᒋᑦ”.

ᐊᔪᖅᓴᓗᐊᖅᑐᓂᒃ 
ᐃᑯᓪᓚᖅᑎᑦᑎᓂᖅ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
ᐱᓐᖑᖅᑎᑦᑎᔨᐅᖃᑕᐅᓯᒪᔪᑦ ᑕᒪᑐᒥᖓ ᑲᑎᒪᔨᐅᔪᓂᒃ ᐊᒻᒪᓗ 
ᑭᒡᒐᖅᑐᖅᑎᖃᖅᓱᑎᒃ ᑲᑎᒪᔨᐅᔪᓄᑦ ᐃᓅᓯᓕᕆᓂᕐᒧᑦ ᐊᒻᒪᓗ 
ᐃᖅᑲᓇᐃᔭᖅᑎᓂᓪᓗ ᐃᓅᓯᓕᕆᓂᕐᒧᑦ ᐊᑐᐊᒐᓕᕆᔨᒃᑯᓐᓂᑦ.

ᒪᐃᖑᑎᓪᓗᒍ, ᑖᒃᑯᐊ ᓄᓇᕗᒥ ᐊᔪᖅᓴᓗᐊᖅᑐᓂᒃ 
ᐃᑯᓪᓚᖅᑎᑦᑎᓂᕐᒧᑦ ᑲᑎᒪᔨᖏᑦ ᑲᑎᓚᐅᖅᑐᑦ 
ᑲᖏᖅᖠᓂᕐᒥ ᐊᒻᒪᓗ ᐱᖓᓱᓄᑦ ᐅᓪᓗᓄᑦ 
ᐅᖃᐅᓯᖃᓚᐅᖅᑐᑦ ᐊᖏᔪᖅᑳᖑᓂᕐᒧᑦ ᐊᒻᒪᓗ ᓄᑕᖅᑲᐃᑦ 
ᐱᕙᓪᓕᐊᑎᑕᐅᓂᖏᓐᓄᑦ.  ᑖᒃᑯᐊ ᐃᓄᓐᖑᐃᓂᖅ 
ᐱᔭᕆᐊᑭᓪᓕᓕᕆᓂᕐᒧᑦ ᑲᑎᒪᔨᖏᑦ ᑕᕝᕙᓐᖓᑦ ᑲᑎᒪᓂᕐᒥᑦ 
ᓴᖅᑭᑎᑕᐅᓚᐅᖅᑐᑦ ᐊᒻᒪᓗ ᐱᓕᕆᐊᖃᕐᓂᐊᖅᓱᑎᒃ ᖃᓄᖅ 
ᐱᐅᓂᖅᐹᒃᑯᑦ ᐃᑲᔪᖅᑐᐃᒍᓐᓇᕋᔭᕐᒪᖔᑖᒃ ᐊᖏᔪᖅᑳᓄᑦ 
ᓄᑕᖅᑲᓄᓪᓗ ᐱᕙᓪᓕᐊᑎᑦᑎᓂᕐᒧᑦ ᐱᒋᐊᕈᑎᒋᔭᐅᔪᖅ 
ᐃᓚᒋᔭᐅᖃᑕᐅᓇᔭᕐᓂᖓᓄᑦ ᑖᔅᓱᒧᖓ ᑕᓪᓕᒪᓄᑦ ᐊᕐᕌᒍᓄᑦ 
ᖃᓄᖅᑑᕐᓂᕐᒧᑦ ᐸᕐᓇᐅᑎᓂᒃ.  ᑖᒃᑯᐊ ᑲᑎᒪᔩᑦ ᐊᐃᑉᐹᓂ 
ᑲᑎᒃᑲᓐᓂᕈᓐᓇᓚᐅᖅᑐᑦ ᓄᕖᕝᕙ 26-28ᒧᑦ, 2014ᒥ.  80 
ᐅᖓᑖᓂ ᐃᓚᐅᔪᖃᓚᐅᖅᑐᖅ ᓄᓇᕗᒥᑦ ᕿᒥᕐᕈᐃᓪᓗᑎᒃ 
ᐊᒻᒪᓗ ᑭᐅᔾᔪᑎᖃᕈᓐᓇᓚᐅᖅᓱᑎᒃ ᑖᔅᓱᒥᖓ ᑕᓪᓕᒪᓄᑦ 
ᐊᕐᕌᒍᓄᑦ ᐊᔪᖅᓴᓗᐊᖅᑐᓂᒃ ᐃᑯᓪᓚᖅᑎᑦᑎᓂᕐᒧᑦ 
ᐸᕐᓇᐅᑎᓂ; ᑭᐅᔾᔪᑎᖃᕈᓐᓇᖅᑎᑕᐅᓪᓗᑎᒃ ᑖᒃᑯᓄᖓ 
ᐃᓄᓐᖑᐃᓂᕐᒧᑦ ᑲᑎᒪᔨᖏᓐᓄᑦ; ᐊᒻᒪᓗ ᓴᓐᖏᓕᖅᑎᒋᐊᕐᓗᒍ 
ᑐᑭᓯᐅᒪᓂᕆᔭᕗᑦ ᖃᓄᖅ ᐃᑲᔪᒃᑲᓐᓂᕈᓐᓇᕐᒪᖔᑦᑖᒃ 
ᒪᒥᓴᕈᑎᒃᓴᓂᒃ ᐱᕋᔭᑦᑕᐅᓯᒪᔪᓄᑦ, ᐱᕋᔭᒃᑐᓂᒃ, ᐃᓚᒌᓄᑦ 
ᐊᒻᒪᓗ ᓄᓇᓕᒻᒧᑦ.  ᐊᒥᓱᐃᓪᓗ ᓴᖅᑭᑎᑦᑎᒍᒪᓚᐅᖅᑐᖅ 
ᒪᒥᓴᕐᓂᓕᕆᓂᕐᒧᑦ ᐱᔭᕆᐊᑭᓪᓕᓕᕆᔨᐅᓂᐊᖅᑐᓄᑦ, 
ᑕᐃᒪᓐᓇᑐᑦ ᑖᒃᑯᐊ ᑎᒥᓐᖑᖅᑎᑕᐅᑎᓪᓗᒋᑦ ᐃᓄᓐᖑᐃᓂᕐᒧᑦ 
ᑲᑎᒪᔨᖏ.  

ᑭᖑᓪᓕᕐᒥ ᑲᑎᒪᓂᒃᓴ ᐋᖅᑭᒃᑕᐅᓯᒪᔪᖅ ᐅᐱᕐᖔᒥ 
2015ᒥ ᐊᒻᒪᓗ ᐅᖃᐅᓯᖃᕐᓂᐊᖅᓱᑎᒃ ᖃᓄᖅ 
ᑖᒃᑯᐊ ᑲᑎᒪᔩᑦ ᐃᖅᑲᓇᐃᔭᖃᑎᖃᕈᓐᓇᕋᔭᕐᓂᖏᑦ 
ᒐᕙᒪᒃᑯᑦ ᐃᓚᒌᒃᑐᓕᕆᔨᒃᑯᓐᓂ ᐱᐅᓯᒋᐊᕈᓐᓇᖁᓪᓗᒋᑦ 
ᐱᔨᑦᑎᕋᐅᑎᒋᔭᐅᔪᓂᒃ ᓂᖃᐃᑐᕐᓂᓕᕆᓂᖅ ᐱᔾᔪᑎᒋᓪᓗᒍ, 
ᑕᒪᓐᓇ ᐱᒻᒪᕆᐅᑎᑕᐅᓯᒪᒻᒪᑦ ᓄᓇᕗᒥᐅᓄᑦ.  

ᓯᕗᓪᓕᕐᐹᒥ ᐊᕐᕌᒍᑕᒫᑦ ᐊᑐᖅᑕᐅᖃᑦᑕᓂᐊᖅᑐᒥ 
ᑐᑭᓯᐅᒪᔾᔪᑎᔅᓴᓂᑦ ᑲᑎᒪᒍᑎᖃᖃᑦᑕᓂᕐᒥᒃ:   
ᐃᓄᐃᑦ ᓂᐱᖏᑦ ᑐᓵᔭᐅᒻᒪᑕ
ᐅᑐᐱᕆ 27ᒥ-29ᒧᑦ, 2014ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ ᐹᕕᓐᓛᓐᑯᑦ 
ᑲᑎᒪᑎᑦᑎᖃᑦᑕᕐᓯᒪᒻᒪᑕ ᐊᕐᕌᒍᑕᒫᕐᓯᐅᒻᒥ ᑐᑭᓯᐅᒪᔾᔪᑎᔅᓴᓕᕆᓂᕐᒥ ᓄᓇᓖᑦ 
ᐱᙳᐊᕐᕕᖓᓐᓂ ᒥᑦᑎᒪᑕᓕᒻᒥ ᑕᒫᓂ 50ᖏᓐᓃᑦᑐᑦ ᑲᑎᒪᔭᖅᑐᖃᑦᑕᓲᑦ. ᐊᕐᕌᒍᑕᒫᑦ 
ᑐᑭᓯᐅᒪᔾᔪᑎᔅᓴᓂᑦ ᑲᑎᒪᒍᑎᖃᖃᑦᑕᕐᓂᖅ ᐊᒻᒪᓗ ᐊᕐᕌᒍᑕᒫᑦ ᐊᑐᖅᑕᐅᖃᑦᑕᕆᐊᓖᒃ ᐃᓄᐃᑦ 
ᐊᑦᑐᖅᑕᐅᓂᖏᓐᓄᑦ ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ ᐊᖏᕈᑦ (ᐊᖏᕈᑏᑦ). ᑕᕝᕙᓂ ᑲᑎᒪᓂᕐᒥ, 
ᐃᓄᑐᖃᐃᑦ, ᐃᓅᓱᑦᑐᐃᓪᓗ ᐊᒻᒪᓗ ᕿᑭᖅᑕᓂ ᓄᓇᓕᓐᓂᑦ ᑲᑎᒪᔨᖏᑦ ᐱᕕᖃᔪᔪᑦ 
ᐅᖃᐅᓯᖃᕐᓂᕐᒥᒃ ᐊᐱᖅᑯᑎᖏᓐᓂᒃ ᐊᒻᒪᓗ ᐃᓱᒫᓘᑎᖏᓐᓂᒃ ᓄᓘᔮᓕᕆᓂᕐᒨᖓᔪᓂᑦ. 
ᐊᕐᕌᒍᑕᒫᑦ ᑐᑭᓯᐅᒪᔾᔪᑎᔅᓴᓂᑦ ᑲᑎᒪᒍᑎᖃᖃᑦᑕᕐᓂᖅ ᑐᕌᖓᔪᖅ: ᓇᓗᓇᐃᕐᓯᓂᕐᒥᒃ ᖃᓄᖅ 
ᓄᓘᔮᓕᕆᓂᖅ ᐃᑲᔫᑎᖃᕈᓐᓇᕐᒪᖔᖅ ᐃᓅᓯᖏᓐᓄᑦ ᐃᓄᐃᑦ; ᐊᑐᖅᑎᑦᑎᒋᐊᕈᓐᓇᕐᒪᖔᑕ 
ᑲᑐᔾᔨᖃᑎᒌᓪᓗᑎᒃ ᐱᓕᕆᖃᑎᖃᕈᓐᓇᕐᒪᖔᑕ ᐃᓄᓐᓂᑦ, ᐹᕕᓐᓛᓐᑯᓐᓂ ᐊᒻᒪᓗ 
ᕿᑭᖅᑕᓂᒃᑯᓐᓂᑦ; ᖃᐅᔨᒪᒋᐊᑦᑎᐊᕐᓗᑎᒃ ᓈᒪᔪᒥᒃ ᐱᖃᑕᐅᒐᓗᐊᕐᒪᖔᑕ ᐃᓄᐃᑦ 
ᑐᑭᑖᕈᑎᖃᖃᑦᑕᓂᕐᒥᒃ ᐊᐅᓚᔾᔭᐃᕙᑦᑐᒥᒃ ᓯᕗᓂᔅᓴᖓᓐᓂᒃ ᐃᓄᐃᑦ ᑐᑭᑖᕈᑎᖃᖃᑦᑕᓂᒃᑯᑦ, 
ᐊᒻᒪᓗ ᑲᒪᒋᔭᖃᖃᑦᑕᓂᒃᑯᑦ ᐱᔾᔪᑕᐅᔪᓂᑦ ᐊᑦᑐᐃᒍᓐᓇᖅᑐᓂᑦ ᐃᓄᓐᓂᑦ ᐊᑐᕐᓂᓕᒫᖓᓂ 
ᓄᓘᔮᓕᕆᓂᖅ. ᑖᓐᓇ ᐊᑐᖅᑕᐅᖃᑦᑕᓂᐊᖅᑐᖅ ᐊᕐᕌᒍᑕᒫᑦ ᓇᒥᑐᐃᓐᓇᖅ ᐊᑦᑐᖅᑕᐅᓯᒪᔪᓂᑦ 
ᓄᓇᓕᓐᓂᑦ ᓄᓘᔮᓕᕆᓂᕐᒧᑦ. ᕿᑭᖅᑕᓂᒃᑯᑦ ᐱᕕᖃᕐᓂᖏᓐᓂ ᖁᔭᓐᓇᒦᖅᑐᑦ 
ᕿᑭᖅᑖᓘᒻᒥᐅᓕᒫᑦᑎᐊᓂᑦ ᐃᑲᔪᕐᓯᒪᓪᓚᕆᓐᓂᖏᓐᓄᑦ ᐊᒻᒪᓗ ᐱᖃᑕᐅᖃᑦᑕᕐᓂᖏᓐᓄᑦ 
ᑲᑎᒪᒍᑎᖃᖅᑎᓪᓗᒋᑦ ᕿᒥᕐᕈᓂᕐᒥᒃ ᓄᓘᔮᓕᕆᓂᕐᒥᒃ. ᐊᑐᓂᑦ ᐅᖃᐅᓯᐅᓯᒪᔪᑦ 
ᐃᓱᒫᓘᑕᐅᓯᒪᔪᓪᓗ ᐃᓱᒪᔅᓴᕐᓯᐅᕈᑕᐅᓪᓚᕆᖃᑦᑕᖅᑐᑦ ᑲᔪᓯᑎᑦᑎᕙᓪᓕᐊᑎᓪᓗᒋᑦ ᐊᖏᕈᑎᓂᑦ 
ᐊᒻᒪᓗ ᐊᑐᕐᓂᖓᓂ ᓄᓘᔮᓕᕆᓂᖅ. ᑕᖅᑭᐅᓂᐊᖅᑐᓂᑦ ᐊᒡᒋᖅᑐᓂᑦ, ᕿᑭᖅᑖᓘᒻᒥᐅᑦ 
ᑐᑭᓯᑎᑕᐅᒋᐊᖃᑦᑕᓂᐊᖅᑐᑦ ᐱᓕᕆᐊᕐᒥ ᐱᕙᓪᓕᐊᓂᐅᔪᓂᑦ. ᑕᐃᒫᒃ ᖃᐅᔨᒪᑦᑎᐊᓂᐊᕐᖓᑕ 
ᑐᑭᓯᓇᑦᑎᐊᕐᒪᖔᑕ ᐊᒻᒪᓗ ᓱᓕᔪᕐᓇᕐᓂᖏᓐᓂᒃ ᐊᑦᑐᖅᑕᐅᓯᒪᔪᓄᑦ ᓄᓇᓕᓐᓄᑦ 
ᓄᓘᔮᓕᕆᓂᕐᒧᑦ; ᓯᕗᓪᓕᐸᐅᑦᑎᐅᔾᔭᐅᓯᒪᓪᓚᕆᑦᑐᖅ ᕿᑭᖅᑕᓂᒃᑯᓐᓂ. 

ᑐᑭᓯᒃᑲᓐᓂᕈᒪᒍᕕᑦ, ᐳᓛᕆᐊᕈᒃ ᕿᑭᖅᑕᓃᒃᑯᑦ ᐃᑭᐊᖅᑭᕕᖓ ᐅᕗᖓ: www.qia.ca 
ᐅᕝᕙᓘᓐᓃᑦ ᐅᖄᓚᕕᐅᓗᑕ ᐅᕗᖓ: 1-800-667-2742 ᐅᕝᕙᓘᓐᓃᑦ ᐅᕗᖓ  
(867) 975-8400

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᑦ 
ᓄᓘᔮᓕᕆᓂᕐᒧᑦ 
ᐅᓐᓂᕐᓗᒍᑎᖃᕐᓂᕐᒧᑦ ᐊᑐᐊᒐᖓᑦ
ᐃᓚᒋᔭᐅᓪᓗᓂ ᐱᓇᓱᐊᕈᑎᒌᓐᓇᐸᑦᑕᖏᓐᓄᑦ 
ᑲᔪᓯᑎᑦᑎᕙᓪᓕᐊᓂᕐᒥᒃ ᓄᓘᔮᓕᕆᓂᕐᒧᑦ ᐃᓄᐃᑦ 
ᐊᑦᑐᖅᑕᐅᓂᖏᓐᓄᑦ ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ ᐊᖏᕈᑎᓂᑦ 
(ᓄᓘᔭᓕᕆᓂᕐᒧᑦ), ᕿᑭᖅᑕᓂᒃᑯᑦ ᐋᖅᑭᔅᓱᐃᓯᒪᒻᒪᑕ ᖃᓄᖅ 
ᑐᓂᔭᐅᖃᑦᑕᓂᐊᕐᒪᖔᑕ ᐊᒻᒪᓗ ᑲᒪᒋᔭᖃᖃᑦᑕᓂᐊᕐᒪᖔᑕ 
ᓄᓇᑖᖃᑕᐅᓯᒪᔪᓂᑦ ᓄᓘᔮᓕᕆᓂᐅᑉ ᒥᔅᓵᓄᑦ. ᐱᓕᕆᐊᖅ 
ᓴᓇᔭᐅᓯᒪᒻᒪᑦ ᑲᒪᒋᔭᖃᖃᑦᑕᓂᐊᕐᓗᑎᒃ ᑕᒪᕐᒥᒃ 
ᖃᓄᐃᑦᑐᑐᐃᓐᓇᕐᓂᑦ ᐅᓐᓂᕐᓗᒍᑕᐅᕙᑦᑐᓂᑦ ᓄᓘᔮᓕᕆᓂᐅᑉ 
ᒥᔅᓵᓄᑦ, ᑎᓕᐅᖅᑕᐅᕗᓯ ᐅᖃᖃᑦᑕᖁᔭᐅᓪᓗᓯ ᓄᓇᔅᓯᓐᓂ 
ᕿᑭᖅᑕᓂᒃᑯᓐᓄᑦ ᑲᑎᒪᔨᔅᓯᓐᓄᑦ, ᕿᑭᖅᑕᓂᒃᑯᓐᓂ 
ᓄᓇᓕᓐᓂᑦ ᑐᓴᐅᒪᖃᑦᑕᐅᑎᓂᕐᒧᑦ ᑐᖅᑲᑕᕐᕕᓯᓐᓄᑦ 
ᐅᕝᕙᓘᓐᓃᑦ ᐅᖃᖃᑦᑕᖁᓪᓗᓯ ᐃᓄᓐᓄᑦ ᐃᖅᑲᓇᐃᔭᕐᓂᕐᒧᑦ 
ᐃᓕᓐᓂᐊᓂᕐᒧᓪᓗ ᑲᒪᔨᒧᑦ ᐊᖏᔫᑎᓂᑦ ᐱᓕᕆᐊᓖᑦ 
ᐊᓪᓚᕝᕕᖓᓐᓄᑦ ᕿᑭᖅᑕᓂᒃᑯᑦ ᑐᖅᑲᑕᕐᕕᓪᓗᐊᑕᖓᓐᓂ. 
ᐊᐱᕐᓱᖅᑕᐅᖃᑦᑕᕋᔭᖅᑐᓯ ᑭᓱᒥᒃ ᐅᓐᓂᕐᓗᒍᑎᖃᕐᒪᖔᔅᓯ, ᐊᒻᒪᓗ 
ᑭᐅᔾᔪᑎᓯ ᑐᓂᔭᐅᖃᑦᑕᕋᔭᖅᑐᑦ ᑲᒪᒋᔭᖃᖅᑐᒧᑦ ᕿᑭᖅᑕᓂᒃᑯᓐᓂ 
ᐃᖅᑲᓇᐃᔭᖅᑎᒧᑦ. ᐊᑲᕐᓴᙱᒍᑎᓯ ᐅᕝᕙᓘᓐᓃᑦ ᐅᓐᓂᕐᓗᒍᑎᓯ 
ᑐᓴᖅᑕᐅᓯᒪᓕᖅᑎᓪᓗᒍ ᕿᑭᖅᑕᓂᒃᑯᓐᓄᑦ, ᖃᐅᔨᓴᖅᑕᐅᒐᔭᕐᖓᑦ 
ᕿᑭᖅᑕᓂᒃᑯᓐᓂ ᐃᖅᑲᓇᐃᔭᖅᑎᓂᑦ ᑖᒃᑯᐊ ᓄᐊᑦᑎᒐᔭᖅᑐᑦ 
ᑕᒪᕐᒥᒃ ᑐᑭᓯᐅᒪᔾᔪᑎᔅᓴᕆᒍᓐᓇᖅᑕᖏᓐᓂᒃ, ᖃᐅᔨᓴᕋᔭᖅᑐᑦ 
ᑐᑭᓯᐅᒪᔾᔪᑎᔅᓴᓂᑦ, ᐊᒻᒪᓗ ᖃᐅᔨᓇᓱᐊᕋᔭᖅᑐᑦ ᖃᓄᖅ 
ᐊᑲᐅᓂᕐᐹᒥᒃ ᐋᖅᑭᒋᐊᕋᔅᓴᐅᒻᒪᖔᖅ ᐊᑲᐅᙱᓕᐅᕈᑕᐅᔪᖅ. 
ᕿᑭᖅᑕᓂᒃᑯᑦ ᖃᐅᔨᒐᔭᖅᑐᑦ ᖃᓄᖅᑑᕈᑕᐅᔭᕆᐊᓕᓐᓂᑦ 
ᑲᒪᔾᔪᑕᐅᓂᐊᖅᑐᓂᑦ ᐊᑲᕐᓴᙱᒍᑕᐅᓯᒪᔪᒧᑦ 
ᐅᓐᓂᕐᓗᒍᑕᐅᓯᒪᔪᒧᓪᓘᓐᓃᑦ. ᕿᑭᖅᑕᓂᒃᑯᑦ ᐃᓕᓐᓂᒃ 
ᖃᐅᔨᒃᑲᐃᓯᒪᐃᓐᓇᕋᔭᖅᑐᑦ ᖃᓄᖅ ᐊᑲᕐᓴᙱᒍᑎᒥᓃᑦ 
ᐅᓐᓂᕐᓗᒍᑎᒥᓃᓪᓘᓐᓃᑦ ᑲᒪᒋᔭᐅᒻᒪᖔᖅ. ᐱᒻᒪᕆᐅᕗᖅ 
ᓄᓇᑖᖃᑕᐅᓯᒪᔪᑦ ᓂᐱᖏᑦ ᑐᓴᖅᑕᐅᔭᕆᐊᖃᕐᐸᒻᒪᑕ 
ᐱᔾᔪᑎᖃᓕᕋᐃᒻᒪᑕ ᐊᑦᑐᐃᓂᕆᕙᑦᑕᖏᓐᓂᒃ ᓄᓇᒥᐅᑕᕐᓂᑦ 
ᐱᕙᓪᓕᐊᔪᓕᕆᓃᑦ ᐃᓄᐃᑦ ᓄᓇᖁᑎᖏᓐᓂ.   

ᑐᑭᓯᒋᐊᒃᑲᓐᓂᕈᒪᒍᔅᓯ, ᑐᑭᓯᒋᐊᕐᕕᔅᓴᖅ ᐲᑕ ᐊᐅᑐᑦ, ᐃᓄᓐᓂᑦ 
ᐃᖅᑲᓇᐃᔭᖅᑎᑦᑎᓂᕐᒧᑦ ᐃᓕᓐᓂᐊᑎᑦᑎᓂᕐᒧᑦ ᑲᒪᔨ, 
ᕿᑭᖅᑕᓂᒃᑯᓐᓂ, 867.975.8427 ᐅᕗᖓᓘᓐᓃᑦ 1.800.667.2742

ᐊᖏᔫᑎᓂᑦ ᐱᓕᕆᐊᓖᑦ ᐊᓪᓚᕝᕕᖓᑦ

ᓄᓇᓕᕆᔨᒃᑯᑦ

ᐃᖅᑲᕐᓂᐊᕐᓂᕐᒥ 
ᖃᐅᔨᓴᕐᓂᖅ ᐊᒻᒪᓗ ᐊᕙᑎ 
ᖃᓄᐃᓐᓂᕆᔭᖓᓂᒃ 
ᖃᐅᔨᓴᖅᑕᐅᖅᑳᕆᐊᖃᕐᓂᖓ
ᔪᓂ 2014ᒥ ᑖᒃᑯᐊ ᑲᓇᑕᒥ ᐊᐅᓚᔪᓐᓇᐅᑎᓕᕆᓂᕐᒧᑦ ᑲᑎᒪᔨᖏᑦ 
ᐊᖏᓚᐅᕐᒪᑎᒃ ᑐᒃᓯᕋᐅᑎᐅᔪᒥᒃ ᑐᓂᔭᐅᓚᐅᖅᑐᓄᑦ ᑲᑉᐸᓂᐅᔪᓄᑦ ᑕᐃᔭᐅᔪᓂᒃ 
TGS-NOPEC Geophysical Company ASA, Petroleum GeoServices 
ᐊᒻᒪᓗ Multi Klient Invest ASᑯᓐᓄᑦ ᐃᖅᑲᕐᓂᐊᕈᓐᓇᖁᓪᓗᒋᑦ ᓴᓐᓂᕈᑎᐅᑉ 
ᐃᒪᖓ ᐊᒻᒪᓗ ᕿᑭᖅᑖᓘᑉ ᐃᑭᖓᓂᓗ ᖃᐅᔨᓴᕈᒪᓪᓗᑎᒃ ᐅᖅᓱᐊᓗᒃᓴᖃᕐᒪᖔᑦ 
ᒑᓯᒃᓴᖃᕐᒪᖔᓪᓘᓐᓃᑦ.  ᑖᓐᓇ ᐱᔪᓐᓇᐅᑎᖓ ᑐᓂᔭᐅᓚᐅᖅᑐᖅ 13ᓂ 
ᒪᓕᒐᒃᓴᖃᖅᑎᑕᐅᓪᓗᓂ.  ᐱᕕᒃᓴᕆᔭᐅᔪᖅ ᐃᓱᒪᒋᓪᓗᒍ ᑖᒃᑯᐊ ᒪᓕᒐᒃᓴᐃᑦ 
ᖃᓄᐃᓕᐅᕈᑎᒋᔭᐅᕙᓪᓕᐊᒋᐊᖃᕐᓂᖏᓐᓄᑦ, ᑖᓐᓇ ᑲᑉᐸᓂᐅᔪᖅ 
ᓇᓗᓇᐃᖅᓯᓯᒪᔪᑦ ᑭᖑᕙᕆᐊᖅᑎᑦᑎᓯᒪᓂᐊᕐᓂᖏᑦ ᐱᓕᕆᐊᕆᔪᒪᔭᖏᓐᓂᒃ 
ᐊᐅᔭᐅᓂᐊᖅᑐᒧᑦ 2015ᒥ.

ᑖᓐᓇ ᐃᖅᑲᕐᓂᐊᕐᓂᖅ ᐊᖏᖅᑕᐅᓚᐅᖅᑎᓐᓇᒍ, ᕿᑭᖅᑕᓃᒃᑯᑦ ᐊᒻᒪ 
ᓄᓇᕗᑦ ᑐᓐᖓᕕᒃᑯᓪᓗ ᑐᓴᖅᑎᑦᑎᓚᐅᕐᖓᑕ ᐃᓄᓕᕆᔨᑐᖃᒃᑯᓐᓂᑦ 
ᑐᒃᓯᕋᖅᓱᑎᒃ ᑖᒃᑯᐊ ᒐᕙᒪᑐᖃᒃᑯᑦ ᑐᓂᓯᓐᖏᑲᓚᐅᖁᓪᓗᒋᑦ ᐱᔪᓐᓇᐅᑎᓂᒃ 
ᐅᖅᓱᐊᓗᒃᓴᖅᓯᐅᕐᓂᕐᒧᑦ ᒑᓯᒃᓴᖅᓯᐅᕐᓂᕐᒧᓪᓗ ᐱᔭᕇᖅᑐᖃᓚᐅᓐᖏᑎᓪᓗᒍ 
ᐊᕙᑎᒥᒃ ᖃᐅᔨᓴᕐᓂᕐᒥᒃ ᓇᓗᓇᐃᔭᐅᑎᓂᒃ (SEA). 

ᑖᓐᓇ ᐊᕙᑎᒥᒃ ᖃᐅᔨᓴᕐᓂᕐᒧᑦ ᓇᓗᓇᐃᔭᐅᑎᖓᑦ ᐸᕐᓇᐃᔾᔪᑎᒋᔭᐅᒍᓐᓇᕐᒪᑦ 
ᐃᑲᔪᕈᓐᓇᖅᑐᒧᑦ ᒥᓂᔅᑕᐅᔪᒥᒃ ᓇᓗᓇᐃᖅᓯᓂᖓᓂᒃ ᑖᒃᑯᐊ ᕿᑭᖅᑖᓘᑉ ᐃᑭᖓ 
ᐊᒻᒪᓗ ᓴᓐᓂᕈᑎᐅᑉ ᐃᒪᖓ ᒪᑐᐃᖅᑕᐅᒐᔭᕐᒪᖔᑖᒃ ᐅᖅᓱᐊᓗᒃᓯᐅᕐᓂᕐᒧᑦ 

ᒑᓯᒃᓴᖅᓯᐅᕐᓂᕐᒧᓪᓗ ᐱᕙᓪᓕᐊᓂᕐᓄᑦ, ᑖᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪ 
ᖃᓪᓗᓈᑦ ᖃᐅᔨᒪᔭᖏᓪᓗ ᐱᓕᕆᕝᕕᐅᔪᒪᔪᒥᑦ ᐊᒻᒪᓗ ᖃᓄᖅ ᐅᖅᓱᐊᓐᓂᐊᕐᓂᖅ 
ᒑᓯᒃᓴᖅᓯᐅᕐᓂᓪᓗ ᐊᑦᑐᐃᒍᓐᓇᕐᒪᖔᑦ ᐊᕙᑎᒥ.  ᕿᑭᖅᑕᓃᒃᑯᑦ ᐱᔭᒃᓴᖓᑦ ᑕᒪᑐᒥᖓ 
ᐊᕙᑎᒥ ᖃᐅᔨᓴᕐᓂᕐᒧᑦ ᓇᓗᓇᐃᔭᐅᑎᖃᕈᓐᓇᕐᓂᕐᒧᑦ ᓄᐊᓴᐃᒍᒪᓪᓗᑎᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᑦ ᓄᓇᓕᓐᓂᑦ ᐊᒻᒪᓗ ᐋᖅᑭᒃᓱᐃᕙᓪᓕᐊᓗᑎᒃ ᓄᓇᓐᖑᐊᕐᒥᑦ 
ᐱᒻᒪᕆᐅᑎᑕᐅᓯᒪᔪᓂᒃ ᓇᓗᓇᐃᔭᖅᓯᒪᔪᓂᒃ ᕿᑭᖅᑖᓘᑉ ᐃᑭᖓᓂ/ᓴᓐᓂᕈᑎᐅᑉ 
ᑕᕆᐅᖓᓂᓗ ᐃᓚᒋᔭᐅᖃᑕᐅᒍᓐᓇᖁᓪᓗᒋᑦ ᑭᖑᓪᓕᖅᐹᖅᓯᐅᑎᐅᓂᐊᖅᑐᒧᑦ 
ᐊᑐᓕᖁᔭᐅᓯᒪᓂᐊᖅᑐᓄᑦ ᑖᔅᓱᒥᖓ ᐊᕙᑎᒥ ᖃᐅᔨᒪᓂᕐᒧᑦ 
ᓇᓗᓇᐃᔭᐅᑎᐅᓂᐊᖅᑐᒧᑦ.

ᑕᐃᒪᓐᖓᓂᑦ ᐊᖏᖅᑕᐅᓚᐅᖅᑎᓪᓗᒍ ᐃᖅᑲᕐᓂᐊᕈᒪᓂᕐᒧᑦ ᐱᓕᕆᐊᖓ, 
ᕿᑭᖅᑕᓃᒃᑯᑦ ᐅᖃᖅᑕᐃᓐᓇᖅᑐᑦ ᖃᓄᖅ ᐱᒻᒪᕆᐅᑎᒋᒻᒪᖔᑦ ᐱᔭᕇᖅᑕᐅᓂᖓᓂᒃ 
ᐊᕙᑎᒥᒃ ᖃᐅᔨᓴᕐᓂᐅᔪᒥ.  ᓱᓕᓗ ᐱᓕᕆᐊᖃᖅᐸᓪᓕᐊᓪᓗᑕ ᓇᓗᓇᐃᔭᐃᓪᓗᑕ 
ᑖᒃᑯᐊ ᐊᑦᑐᖅᑕᐅᓯᒪᓂᐊᖅᑐᑦ ᓄᓇᓖᑦ ᐃᓚᐅᑦᑎᐊᕐᓂᕆᔭᖏᑦ 
ᐃᓚᒋᔭᐅᖃᑕᐅᓂᐊᕐᓂᖏᓐᓂᒃ ᐃᖅᑲᕐᓂᐊᕐᓂᕐᒧᑦ ᖃᐅᔨᓴᕐᓂᕐᓄᑦ ᐸᕐᓇᐅᑎᖏᓐᓂ.  
ᓱᕐᓗᓕ ᐆᑦᑑᒋᔭᓗᒍ, ᕿᑭᖅᑕᓃᒃᑯ ᒫᓐᓇᓵᖅ ᐱᔭᕇᕈᑎᖃᓚᐅᕐᖓᑕ 
ᑲᑎᒪᑎᑦᑎᖃᑦᑕᖅᓱᑎᒃ ᓄᐊᓴᐃᓪᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᑕᐃᒃᑯᓇᓂ ᓄᓇᓕᓐᓂᑦ ᐊᑦᑐᖅᑕᐅᓯᒪᓂᐊᖅᑐᓄᑦ.  ᑐᕌᒐᒃᓴᕆᔭᐅᔪᖅ ᑖᓐᓇ 
ᐱᓕᒻᒪᒃᓴᕐᓂᐅᖃᑦᑕᓚᐅᖅᑐᑦ ᓄᐊᓴᐃᒍᒪᓪᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐃᓚᒋᔭᐅᖃᑕᐅᒍᓐᓇᖁᓪᓗᒋᑦ ᐸᕐᓇᐅᑎᓂᐊᖅᑐᓄᑦ ᐃᖅᑲᕐᓂᐊᕐᓂᕐᒧᑦ 
ᐊᒻᒪᓗ ᐊᕙᑎᒥᒃ ᖃᐅᔨᓴᕐᓂᕐᒧᑦ ᓇᓗᓇᐃᔭᐅᑎᖏᓐᓄᑦ ᕿᑭᖅᑖᓘᑉ ᐃᑭᖓ 
ᐅᖅᓱᐊᓗᒃᓴᖅᓯᐅᕐᕕᐅᓂᐊᖅᑎᓪᓗᒍ ᒑᓯᒃᓴᖅᓯᐅᕐᕕᐅᓂᐊᖅᑎᓪᓗᒍᓗ. 

ᑕᓪᓗᕈᑎᐅᑉ ᑕᕆᐅᖓ

ᕿᑭᖅᑕᓃ$ᑯᑦ ᑐᑭᓯᒋᐊᕆᐊᖃᑦᑕᖅᓯᒪᔪᑦ ᓄᓇᓕᓐᓄᑦ ᐊᑭᒋᔭᐅᔪᓄᑦ ᑕᓪᓗᕈᑎᐅᑉ 
ᐃᒪᖓᓂᑦ ᐃᒪᕐᒥᐅᑕᐃᑦ ᓴᐴᒻᒥᕕᒃᓴᖓᓄᑦᑦ ᐊᕐᕌᒍᓂ ᖄᖏᖅᓯᒪᓕᖅᑐᓂᒃ.  ᑖᒃᑯᐊ 
ᓄᓇᓖ% ᐅᑯᐊᖑᕗᑦ ᒥᑦᑎᒪᑕᓕᒃ, ᐃᒃᐱᐊᕐᔪᒃ, ᖃᐅᓱᐃᑦᑐᖅ, ᐊᐅᓱᐃᑦᑐᖅ ᐊᒻᒪᓗ 
ᑲᖏᖅᑐᒑᐱᒃ. 

ᑖᓐᓇ ᑭᓪᓕᒃᓴᖅ ᓴᐴᒻᒥᕕᒃᓴᐅᓂᐊᖅᑐᒧᑦ ᐱᔭᕇᖅᑕᐅᓯᒪᓐᖏᒃᑲᓗᐊᖅᑎᓪᓗᒍ 
ᓱᓕ, ᕿᑭᖅᑕᓃᒃᑯᑦ ᓯᕗᒃᑲᐃᓯᒪᔪᑦ ᑐᑭᓯᒋᐊᕆᐊᕐᓂᖏᓐᓄᑦ ᐊᑭᒋᔭᐅᔪᓃᑦᑐᓄᑦ 

ᓄᓇᓕᓐᓄᑦ  ᑐᕌᒐᖃᖅᓱᑎᒃ 
ᓄᓇᓐᖑᐊᓕᐅᕈᒪᓪᓗᑎᒃ 
ᓇᓗᓇᐃᖅᓯᓯᒪᔪᒥᒃ 
ᐱᒻᒪᕆᐅᑎᑕᐅᓯᒪᔪᓂᒃ ᓄᓇᓂᒃ 
ᒪᓕᓪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ 
ᓴᖅᑭᔮᖅᑎᑦᑎᓂᐊᖅᑐᓂᒃ 
ᑭᓪᓕᓕᐅᖅᑕᐅᖅᑳᕈᒪᓚᐅᖅᑐᒥᒃ 
ᒐᕙᒪᑐᖃᒃᑯᓐᓄᑦ.  

ᑖᓐᓇ ᓄᓇᓐᖑᐊᖅ ᓴᖅᑭᔮᖅᑎᑦᑎᓯᒪᔪᖅ 
ᐱᒻᒪᕆᐅᑎᑕᐅᓯᒪᔪᓄᑦ 
ᐃᓄᓐᓄᑦ  ᐊᒻᒪᓗ 
ᑐᒃᓯᕋᖅᑕᐅᓯᒪᔪᓂᒃ ᑭᓪᓕᒃᓴᐅᔪᓄᑦ 
ᓴᐴᒻᒥᕕᒃᓴᐅᓂᐊᖅᑐᓄᑦ ᐆᒪᔪᓄᑦ: 
ᑲᓇᑕᒥ ᒥᕐᖑᐃᖅᓯᕝᕕᓕᕆᔨᒃᑯᑦ 
ᑭᓪᓕᓕᐊᕆᔪᒪᔭᖓ ᐆᔭᐅᔭᕐᒥᒃ 
ᑲᓚᓖᑦ ᐊᒻᒪᓗ ᕿᑭᖅᑕᓃᒃᑯᑦ 
ᑭᓪᓕᓕᐅᖁᓯᒪᔭᖓ ᕿᕐᓂᖅᑕᐅᓪᓗᓂ.

ᑭᒃᑰᒻᒪᑕ ᑲᑭᕙᒃ 
ᑲᑐᔾᔨᖃᑎᒌᖏᑦ?
ᑲᑭᕙᒃ ᑲᑐᔾᔨᖃᑎᒌᑦ ᓄᓇᓕᓐᓂᑦ ᑮᓇᐅᔭᓕᐅᕋᓱᐊᕐᓂᒧᓪᓗ 
ᐱᕙᓪᓕᐊᔪᓕᕆᔨᐅᒻᒪᑕ ᐱᔨᑦᑎᕋᖅᑐᑦ ᐃᓄᓐᓄᑦ, ᐱᔨᑦᑎᕋᐅᑎᖃᕐᐸᑦᑐᑎᒃ 
ᐱᓕᕆᕕᓕᕆᓂᕐᒧᑦ, ᐃᖅᑲᓇᐃᔭᕐᓂᕐᒧᑦ ᐃᓕᓐᓂᐊᑎᑦᑎᓂᕐᒧᓪᓗ 
ᐱᔪᓐᓇᕐᓯᑎᑦᑎᒋᐊᒃᑲᓐᓂᕈᒪᓪᓗᑎᒃ ᓄᓇᓕᓐᓂᑦ ᕿᑭᖅᑕᓂ.  

ᑲᑭᕙᒃ ᑲᑐᔾᔨᖃᑎᒌᑦ ᑮᓇᐅᔭᓕᐅᕋᓱᐊᖅᑎᐅᒐᑎᒃ ᒪᑭᒪᓇᓱᐊᕐᓂᕐᒧᑦ 
ᐱᕙᓪᓕᐊᔪᓕᕆᔨᒋᔭᐅᒻᒪᑕ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 
(ᕿᑭᖅᑕᓂᒃᑯᓐᓄᑦ). ᐃᖃᓗᓐᓂ ᐃᓂᖃᖅᑐᑎᒃ, ᑲᑭᕙᒃᑯᑦ ᐃᑲᔫᑎᖃᕐᐸᑦᑐᑦ 
ᐱᔨᑦᑎᕋᐅᑎᖃᕐᐸᑦᑐᑎᓪᓗ ᖁᓕᓄᑦ ᐱᖓᓱᓄᓪᓗ ᓄᓇᓕᓐᓄᑦ ᕿᑭᖅᑕᓂ 
ᓄᓇᕗᒥ. ᑲᑭᕙᒃ ᑲᑐᔾᔨᖃᑎᒌᖏᑦ ᐃᖅᑲᓇᐃᔭᖅᑎᓖᑦ 18ᓂᑦ. 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ (ᕿᑭᖅᑕᓂᒃᑯᑦ) ᑲᑎᒪᔨᖏᑦ ᑎᒃᑯᐊᕐᓯᓲᑦ 
ᑲᑎᒪᔨᐅᓂᐊᖅᑐᓂᑦ ᑲᑭᕙᒃ ᑲᑐᔾᔨᖃᑎᒌᑦ ᑲᑎᒪᔨᖏᓐᓄᑦ. ᑲᑭᕙᒃ ᑲᑐᔾᔨᖃᑎᒌᑦ 
ᑕᓪᓕᒪᓂᑦ (5) ᑲᑎᒪᔨᓖᑦ. 

ᑲᑭᕙᒃ ᑲᑐᔾᔨᖃᑎᒌᑦ ᑕᓪᓕᒪᓂᑦ ᐊᓪᓚᕝᕕᖁᑎᓖᑦ:

ᑮᓇᐅᔭᓕᕆᔩᑦ ᐊᐅᓚᑦᑎᔩᓪᓗ:
ᐊᐅᓚᑦᑎᓂᕐᒧᑦ ᐃᑲᔪᖅᑏᑦ ᑲᑭᕙᒃ ᑲᑐᔾᔨᖃᑎᒌᖏᓐᓄᑦ ᖃᐅᑕᒫᑦ 
ᐊᐅᓚᓂᕆᕙᑦᑕᖏᓐᓄᑦ, ᑲᒪᒋᔭᖃᕐᐸᑦᑐᑦ ᑮᓇᐅᔭᓂᑦ ᐊᑐᖅᑐᔅᓴᓂᑦ 
ᐊᒻᒪᓗ ᑮᓇᐅᔭᓕᕆᔾᔪᑎᓂᑦ, ᐊᒻᒪᓗ ᐋᖅᑭᔅᓱᐃᕙᑦᑐᑎᒃ ᓴᓇᕙᑦᑐᑎᓪᓗ 
ᐊᐅᓚᑦᑎᔾᔪᑕᐅᕙᑦᑐᓂᑦ ᕿᒥᕐᕈᓂᕐᒥᒃ ᐃᑲᔪᖅᑐᑎᒃ ᐊᑯᓃᖅᑐᒥᒃ ᑐᑭᒧᐊᒍᑎᔅᓴᓂᑦ 
ᐸᕐᓇᐅᓯᐅᕐᓂᕐᒥᒃ. 

ᐸᐃᕆᕕᓕᕆᔩᑦ, ᐃᓅᓱᑦᑐᓕᕆᔩᑦ ᐊᒻᒪᓗ ᑎᒥᒃᑯᑦ 
ᐊᔪᕈᑎᓕᓕᕆᔩᑦ:
ᑖᓐᓇ ᐊᓪᓚᕝᕕᒃ ᑲᒪᒋᔭᖃᕐᐸᑦᑐᖅ ᐸᐃᕆᕕᓕᕆᓂᕐᒥᒃ, 
ᖃᐅᔨᓴᖅᑐᓕᕆᓂᕐᒥᒃ ᐃᓱᕐᕆᐅᑎᓕᕆᓂᕐᒥᓪᓗ, ᐊᔪᕆᕐᓯᐅᔾᔭᐅᕙᑦᑐᓂᑦ 
ᐊᒻᒪᓗ ᑐᑭᓯᐅᒪᔾᔪᑎᔅᓴᓕᕆᓂᕐᒥᒃ ᑐᓴᐅᒪᖃᑦᑕᐅᑎᓕᕆᓂᕐᒥᓪᓗ 
ᐃᖅᑲᓇᐃᔮᖑᕙᑦᑐᓂᑦ, ᐃᖅᑲᓇᐃᔮᑦ ᓴᖅᑭᔮᖅᑎᑕᐅᒋᐊᒃᑲᓐᓂᖃᑦᑕᕐᓂᖏᓐᓂᒃ 
ᐅᔾᔨᕐᓇᕐᓯᑎᑕᐅᒋᐊᒃᑲᓐᓂᖃᑦᑕᕐᓂᖏᓐᓂᓪᓗ, ᐊᐅᔭᒃᑯᑦ 
ᐃᖅᑲᓇᐃᔭᕆᐅᕐᓴᑎᑦᑎᖃᑦᑕᓂᕐᒥᒃ, ᐃᓅᓱᑦᑐᓂᑦ ᐃᓕᓐᓂᐊᑎᑦᑎᓂᕐᒥᒃ 
ᐃᖅᑲᓇᐃᔭᖅᑎᑦᑎᓂᕐᒥᓪᓗ ᐊᒻᒪᓗ ᑎᒥᒃᑯᑦ ᐊᔪᕈᑎᓕᓐᓄᑦ ᐃᑲᔫᑎᐅᕙᑦᑐᓂᑦ.

ᐃᓕᓐᓂᐊᕐᓂᓕᕆᔩᑦ ᐃᖅᑲᓇᐃᔭᖅᑐᓕᕆᔩᓪᓗ:
ᐃᓕᓐᓂᐊᕐᓂᓕᕆᔩᑦ ᐃᖅᑲᓇᐃᔭᖅᑐᓕᕆᔩᓪᓗ ᐃᑲᔪᖃᑦᑕᓲᑦ ᐅᑯᓂᖓ; ᐊᑐᓂᑦ 
ᑭᒃᑯᑐᐃᓐᓇᕐᓄᑦ ᐃᓕᓐᓂᐊᕈᓯᐊᔅᓴᓕᕆᓂᖅ, ᑮᓇᐅᔾᔭᔅᓵᓄᑦ ᐃᑲᕐᕋᑎᒍᑦ 
ᐃᑲᔫᑎᓂᑦ ᐊᒻᒪᓗ ᐃᖅᑲᓇᐃᔮᖓ ᐱᔾᔪᑎᒋᓪᓗᒍ ᐃᓕᓐᓂᐊᕐᓂᕐᒥᒃ.

ᐱᓕᕆᕕᓕᕆᔩᑦ:
ᐱᓕᕆᕕᓕᕆᔩᑦ ᑮᓇᐅᔭᓖᑦ; ᓴᓇᕐᕈᑎᕋᓛᕐᓄᑦ ᐃᑲᔫᓯᐊᔅᓴᓂᑦ, ᓯᕗᒧᑦ 
ᐃᑲᔫᓯᐊᔅᓴᓂᑦ ᓇᒻᒥᓂᖅ ᐱᓕᕆᕕᓕᓐᓄᑦ ᒥᑭᔫᑎᓄᑦ, ᒪᑭᒋᐊᕐᕕᒃ ᐊᑐᖅᑐᐊᕐᕕᒃ 
ᐊᒻᒪᓗ ᒪᑭᒪᓇᓱᐊᕈᑎᓂᑦ ᐱᓇᓱᐊᕋᔅᓴᓕᕆᓂᕐᒥᒃ.

ᐃᖅᑲᓇᐃᔮᔅᓴᓕᕆᔩᑦ:
ᐅᖃᖃᑎᖃᕐᓯᒪᓪᓗᑎᒃ ᓄᓇᕗᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥ, ᑲᑭᕙᒃ 
ᑲᑐᔾᔨᖃᑎᒌᖏᑦ ᐃᖅᑲᓇᐃᔮᔅᓴᓕᕆᓂᕐᒥ ᑲᒪᒋᔭᖃᕐᐸᑦᑐᑦ ᓄᓇᑖᖃᑕᐅᓯᒪᔪᓄᑦ 

ᐃᑲᔪᖅᑕᐅᔭᕆᐊᖃᕐᐸᑦᑐᓄᑦ ᐃᖅᑲᓇᐃᔮᔅᓴᓯᐅᖅᑎᓪᓗᒋᑦ. ᑲᑭᕙᒃᑯᑦ 
ᐃᑲᔪᕈᓐᓇᓲᑦ ᓄᓇᑖᖃᑕᐅᓯᒪᔪᓂᑦ ᐱᔪᒥᓴᐅᑎᓂᑦ ᑎᑎᕋᕐᓂᕐᒥᒃ, 
ᐃᖅᑲᓇᐃᔮᔅᓴᓯᐅᕐᓂᕐᒥᒃ ᐊᒻᒪᓗ ᐊᓯᖏᓐᓂᒃ ᑕᒪᑐᒧᖓ ᑐᕌᖓᔪᓂᑦ 
ᐃᑲᔫᑎᓂᑦ.

ᑲᑭᕙᒃ ᑲᑐᔾᔨᖃᑎᒌᑦ ᓄᓇᓕᓐᓄᑦ ᐳᓚᕋᑦᑕᓲᑦ. ᑲᑎᒪᖃᑎᖃᓲᑦ 
Hᐊᒪᓚᒃᑯᑦ ᑲᑎᒪᔨᖏᓐᓂᒃ, ᑲᑎᒪᖃᑎᖃᓲᑦ ᐊᖑᓇᓱᑦᑐᓕᕆᔨᒃᑯᑦ 
ᑲᑐᔾᔨᖃᑎᒌᖏᓐᓂ, ᐳᓛᕆᐊᓲᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥ 
ᐃᓕᓐᓂᐊᖅᑎᓄᑦ, ᐅᓂᒃᑳᕆᐊᖅᑐᓲᑦ ᐃᓕᓐᓂᐊᕐᕕᐊᓗᒻᒥ 
ᐃᓕᓐᓂᐊᖅᑎᓄᑦ, ᐳᓛᕆᐊᓲᑦ ᐸᐃᕆᕕᓐᓄᑦ ᐊᒻᒪᓗ ᒪᑐᐃᖓᑎᑦᑎᓲᑦ 
ᐃᓄᓕᒫᓄᑦ ᐅᐸᖃᑦᑕᕋᔅᓴᐅᓪᓗᑎᒃ.

ᑲᑭᕙᒃ ᑲᑐᔾᔨᖃᑎᒌᑦ ᐃᖅᑲᓇᐃᔭᖃᑎᖃᓪᓚᑦᑖᓲᑦ ᓄᓇᓕᓐᓂᑦ 
ᑐᓴᐅᒪᖃᑦᑕᐅᑎᓂᕐᒧᑦ ᑐᖅᑲᑕᕐᕕᓐᓂᑦ ᓄᓇᓕᓐᓂᑦ. 
ᑐᑭᓯᒋᐊᒃᑲᓐᓂᕈᒪᒍᔅᓯ, ᑐᑭᓯᒋᐊᕐᕕᒋᖃᑦᑕᕐᓯᐅᒃ ᓄᓇᔅᓯᓐᓂ ᑐᖅᑲᑕᕐᕖᑦ, 
ᐅᕝᕙᓘᓐᓃᑦ ᔪᐊᓇᓯ ᐊᑯᒪᓕᒃ; 867-979-0911 ᐅᕝᕙᓘᓐᓃᑦ 
ᐅᖓᓯᑦᑐᒥ ᐊᑭᖃᙱᑦᑐᒧᑦ; 1-800-561-9011.

ᑭᓱᓕᕆᔨᐅᒻᒪᑕ 
ᕿᑭᖅᑖᓗᒃ 
ᑯᐊᐳᕇᓴᒃᑯᑦ?
ᕿᑭᖅᑖᓗᒃ ᑯᐊᐳᕇᓴᓐ (QC) ᐃᓘᓐᓇᓂ 
ᓇᖕᒥᓂᕆᔭᐅᔪᖅ ᐃᓄᐃᑦ ᓴᖅᑭᕐᓯᒪᔭᖓᓄᑦ 
ᐱᕙᓪᓕᐊᑎᑦᓯᓂᕐᒧᑦ ᑯᐊᐳᕇᓴᓐ ᓴᖅᑭᖅᑕᐅᓯᒪᔪᖅ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᓄᑦ 
(ᑕᐃᒎᓯᖃᕆᐊᓐᖓᓚᐅᕐᓯᒪᔪᑦ ᕿᑭᖅᑖᓗᒻᒥ ᐃᓄᐃᑦ 
ᑲᑐᔾᔨᖃᑎᒌᑦ). ᓴᖅᑭᖅᑕᐅᓚᐅᖅᑐᖅ 1983-ᒥ, 
ᕿᑭᖅᑖᓗᒃ ᑯᐊᐳᕇᓴᓐ ᐱᔾᔪᑎᖓ ᐱᑕᖃᖅᑎᑦᓯᖁᓪᓗᒋᑦ 
ᐃᖅᑲᓇᐃᔭᕐᕕᒃᓴᓂᒃ ᐊᒻᒪ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ 
ᐃᓄᖕᓄᑦ ᐊᕕᑦᑐᕐᓯᒪᓂᖓᓂ. ᕿᑭᖅᑖᓗᒃ ᑯᐊᐳᕇᓴᓐ 
ᓇᓗᓇᐃᕐᓯᒪᔪᖅ ᐱᓕᕆᑦᓯᐊᖃᑦᑕᕐᓯᒪᓂᖓᓂᒃ ᐃᓄᖕᓂᒃ 
ᐱᓕᖕᒪᒃᓴᐃᓂᕐᒥᒃ, ᒪᑭᑉᐸᓪᓕᐊᑎᑦᓯᓂᕐᒥᒃ ᐊᒻᒪᓗ 
ᐃᑲᓇᐃᔭᖅᑎᑦᓯᖃᑦᑕᓂᕐᒥᒃ. 

ᕿᑭᖅᑖᓗᒃ ᑯᐊᐳᕇᓴᓐ ᐱᓐᖑᖅᑎᑕᐅᓯᒪᔪᖅ 
ᐱᓕᕆᖃᑕᐅᖁᓪᓗᒍ ᑮᓇᐅᔭᓕᐅᕋᓱᐊᕐᓂᕐᒧᑦ 
ᕿᑭᖅᑕᓂ ᓄᓇᖓᓂ ᑭᒡᒐᖅᑐᐃᓗᓂ ᐊᑎᖃᖃᑕᐅᔪᓂᒃ 
ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑎᓂ. ᓅᕙᐃᒻᕙ 1983-
ᒥᓂᒃ ᑲᒻᐸᓂ ᑕᑯᓯᒪᔭᖓ ᐱᕈᕐᐸᓪᓕᐊᒻᒪᕆᓐᓂᖅ 
ᐊᐅᓚᑦᓯᓂᕐᒥᒍᑦ ᑲᔪᓯᑦᓯᐊᖅᑐᓂᒃ ᓇᖕᒥᓂᖁᑎᒋᔭᒥᓂᒃ 
ᐊᒻᒪᓗ ᐃᓂᖅᓯᖃᑦᑕᓂᕐᒥᒍᑦ ᐱᓕᕆᐊᕆᔭᒥᓂᒃ 
ᐅᔾᔨᓇᖅᑐᒻᒪᕆᓐᓂᒃ. ᓯᕗᓪᓕᕐᐸᐅᓪᓗᓂ ᐃᓄᐃᑦ 
ᑲᑐᔾᔨᖃᑎᒌᑦ ᑎᒍᓯᓯᒪᔪᖅ ᐊᑭᑦᑐᕋᐅᑎᒍᑎᓂᒃ 
ᐊᐅᓚᑦᓯᒍᑎᓂᓪᓗ ᓇᓪᓕᐅᒃᑯᒪᔾᔨᖅᑕᐅᓯᒪᒐᓂ 
ᓯᓚᑖᓃᓐᖔᖅᑐᓂᒃ ᓇᐅᑦᓯᐅᒪᒍᑕᐅᓂᐊᖅᑐᓂᒃ. ᑕᑉᕘᓇ 
ᕿᑭᖅᑖᓗᒃ ᑯᐊᐳᕇᓴᒃᑯᑦ ᐊᑭᑦᑐᕋᐅᑎᖃᑦᑕᕈᓐᓇᕈᑖ 
ᑐᓐᖓᕕᒋᔭᐅᓂᕐᒥᒃ ᑳᓐᑐᓛᒃᑕᐅᓯᒪᓂᕐᒧᑦ ᐊᖏᔫᑎᓄᑦ 
ᐱᓕᕆᐊᓄᑦ.

ᐊᐅᓚᑦᓯᒍᑎᖏᑦ 
ᐱᓂᐊᕐᓂᕋᐅᑎᖓ “ᓴᖅᑭᑎᑦᓯᓂᖅ 
ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ, ᐃᖅᑲᓇᐃᔭᕐᕕᒃᓴᓂᒃ ᐊᒻᒪᓗ 
ᐃᖅᑲᓇᐃᔮᖑᔪᒪᔪᓂᒃ ᐱᕙᓪᓕᐊᑎᑕᐅᔾᔪᑎᒃᓴᖏᓐᓂᒃ 
ᐃᓄᓐᓄᑦ.”

ᐱᖕᒪᕆᐅᔪᖁᑎᒋᔭᕗᑦ ᑲᑐᔾᔨᖃᑎᒌᖁᑎᑦᑎᓐᓄᑦ:

 • ᓇᖕᒥᓂᖁᑎᖃᕐᓂᖅ ᐊᐅᓚᑦᓯᓂᕐᓗ 
ᑲᔪᓯᓂᖃᑦᓯᐊᖅᑐᓂᒃ ᓇᖕᒥᓂᖁᑎᒋᔭᒥᒃ 
ᖄᖏᕐᓂᑯᓕᐅᕈᓐᓇᖅᑐᒥᒃ ᐅᓪᓗᒥ ᐊᒻᒪᓗ 
ᒪᑭᒪᑦᓯᐊᓂᐊᖅᑐᒥᒃ ᖃᐅᑉᐸᑦ

 • ᐱᕙᓪᓕᐊᑎᑦᓯᓗᓂ ᐃᓄᖕᓂᒃ, ᓴᖅᑮᓗᓂ 
ᐃᖅᑲᓇᐃᔮᒃᓴᓂᒃ ᐃᖅᑲᓇᐃᔮᖑᔪᒪᔪᓂᓪᓗ

 • ᐃᑲᔫᑎᔪᓂᒃ ᓄᓇᓖᑦ ᖃᓄᓐᖏᑦᓯᐊᕈᑎᒃᓴᖏᓐᓂᒃ 

 • ᐃᑲᔫᑎᓂᒃ ᓄᓇᓖᑦ ᖃᓄᓐᖏᓯᐊᕈᑎᒃᓴᖏᓐᓄᑦ 
ᐊᒻᒪᓗ ᐊᒡᖢᐃᒍᑎᒃᓴᖏᓐᓂᒃ

 • ᒪᓕᒡᓗᑎᒃ ᐃᓄᐃᑦ ᐱᖕᒪᕆᐅᑎᑕᖏᓐᓂᒃ ᐊᒻᒪᓗ 
ᓴᐳᔾᔨᓂᕐᒥᒃ ᓄᓇᒥᒃ, ᓯᓚᒥᒃ ᐃᒪᕐᒥᓪᓗ

 • ᐃᓚᐅᑎᓐᓂᒃᑯᑦ ᑲᔪᓯᐊᑎᑦᓯᓂᕐᒥᒃ ᓴᖅᑭᐸᓪᓕᐊᔪᓂᒃ ᓯᓚᕐᔪᐊᒥ ᒪᑭᒪᔾᔪᑎᓂᒃ
 • ᓯᕗᒧᐊᒃᑎᑦᓯᓂᕐᒥᒃ ᐅᐱᒍᓲᑎᖃᑦᓯᐊᓂᕐᒥᒃ ᓇᖕᒥᓂᖁᑎᖃᕐᓂᑎᓐᓂᒃ ᐃᓄᖁᑎᑦᑎᓂᓪᓗ

ᕿᑭᖅᑖᓗᒃ ᑯᐊᐳᕇᓴᒃᑯᑦ ᑐᕌᒐᓖᑦ ᑮᓇᐅᔭᓕᐅᕋᓱᐊᕈᑎᒥᓂᒃ ᐅᓄᖅᑐᓂᒃ ᐊᐅᓚᑦᓯᒍᑎᓪᓗᐊᑕᕐᒥᒍᑦ, 
ᐃᓚᓕᐅᔾᔨᒍᑕᐅᕙᑦᑐᓂᒃ ᐃᓄᐃᑦ ᖃᐅᔨᒪᓂᖏᓐᓂᒃ, ᐅᑉᐱᕆᔭᖏᓐᓂᒃ ᐃᓕᖅᑯᓯᖓᓂᓪᓗ. ᑖᓐᓇ 
ᓯᕗᒧᐊᒍᑕᐅᓪᓗᓂ ᓄᑖᓄᑦ ᓴᖅᑭᐸᓪᓕᐊᔪᓄᓪᓗ ᐱᓕᕆᒍᑎᓂᒃ. ᐱᔾᔪᑎᓪᓗᐊᑕᖏᑦ ᐅᑯᐊ:

 • ᐃᖃᓗᓕᕆᓂᖅ ᑕᕆᐅᓕᕆᓂᕐᓗ

 • ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ ᒪᑭᑉᐸᓪᓕᐊᓂᖏᓐᓄᓪᓗ

 • ᐊᕙᑎ ᓴᓗᒻᒪᓴᖅᑕᐅᓂᖓᓄᑦ ᐊᒻᒪᓗ ᐅᓗᕆᐊᓇᖅᑐᓂᒃ ᐊᒃᑕᑯᓕᕆᔾᔪᑏᑦ

 • ᐸᔪᑦᑎᕆᓂᖅ ᐊᒻᒪᓗ ᑕᒻᒫᕐᓯᒪᕕᖕᒥᒃ/ᐸᔪᑦᑎᕆᔾᔪᑎᓂᒃ ᐱᔨᑦᓯᕈᑏᑦ

 • ᐃᓪᓗᖁᑎᖃᕐᓂᕐᒧᑦ ᐱᕙᓪᓕᐊᑎᑦᓯᓂᖅ ᐊᐅᓚᑦᓯᓂᕐᓗ

 • ᓇᖕᒥᓂᖁᑎᓂᒃ ᖃᐅᔨᓴᕐᓂᖅ

 • ᐱᖁᑎᕐᔪᐊᓕᕆᓂᖅ

 • ᑐᓴᐅᒪᖃᑦᑕᐅᑎᓕᕆᔾᔪᑏᑦ

 • ᓂᐅᕕᕐᕕᓕᕆᓂᖅ

 • ᐃᖢᐊᕐᓴᐃᔾᔪᑎᓕᕆᓂᖅ ᐃᖅᑲᓇᐃᔭᖅᑎᓴᕐᓯᐅᓂᕐᓗ

 • ᐃᖏᕐᕋᔾᔪᑎᓕᕆᓂᖅ (ᑕᕆᐅᒃᑯᑦ ᖃᖓᑕᔫᓂᓪᓗ)

 • ᐅᖅᓱᐊᓗᓕᕆᓂᖅ, ᐊᒻᒪᓗ

 • ᓈᓚᑉᕕᒥᓂᕐᓂᒃ ᐋᖅᑭᐅᒪᑎᑦᓯᓂᖅ ᐊᒻᒪᓗ ᒥᐊᓂᕐᓯᓂᖅ.


